
Палякі ў БССР у 1944-1989 гг.

Па заканчэнні Другой сусветнай і Вялікай Айчыннай вайны ў Беларусі аказалася найбольшая колькасць палякаў,  якія пражывалі ў Савецкім Саюзе. У сувязі з гэтым перад уладамі СССР-БССР паўстала задача вызначэння накірункаў нацыянальнай палітыкі адносна беларускіх палякаў. Своеасаблівасць гэтай праблемы заключалася ў яе трохузроўневым вымярэнні: СССР-ПНР-БССР.  Савецкаму Саюзу прыходзілася рашаць яе з улікам змяніўшайся геапалітычнай сітуацыі. З СССР гранічыла ўжо не “белапанская Польшча”, а адна з краін “народнай дэмакратыі” і бліжэйшы саюзнік. Рашая праблему беларускіх палякаў неабходна было ўлічваць пазіцыю ў гэтым пытанні польскага боку. Неабходна было больш “цывілізаваным” шляхам, у адрозненні ад масавых дэпартацый палякаў  з заходніх абласцей Беларусі ў 1939-1941 гг., рашаць гэтую праблему. Таму, адной з галоўных стратэгічных задач з’яўлялася ліквідацыя дысбалансу ў этнапалітычнах савецка-польскіх узаемаадносінах, які ўзнік у час Другой сусветнай і Вялікай Айчыннай вайны. 
Больш складаным з’яўляўся беларуска-польскі ўзровень. Узаемаадносіны паміж беларусамі і палякамі ў 1921-1939 гг. і ў гады Другой сусветнай і Вялікай Айчыннай вайны, вызначэнне беларуска-польскага ўчастка савецка-польскай граніцы і адбыўшыйся ў 1944-1946 гг. узаемны абмен насельніцтвам паміж БССР і Польшчай, рэпатрыяцыя палякаў з БССР у ПНР у 1955-1959 гг., кампактнасць іх пражывання ў заходніх абласцях БССР, моўная, культурная, канфесійная, блізасць з метраполіяй, наяўнасць па абодвух баках граніцы родных і блізкіх дыктавала неабходнасць правядзення гэтай палітыкі з улікам спецыфікі беларуска-польскіх узаемаадносін.
У найбольш цяжкім, супярэчлівым  становішчы апынулася кіраўніцтва ПНР. Нягледзячы на панаванне ідэалагемы “аб непарушнасці і прыязні  савецка-польскага сяброўства”, прыярытэтныя накірункі гэтага “сяброўства” і ўзаемаадносін вызначала кіраўніцтва СССР. Аднак, у савецка-польскіх узаемаадносінах, на што звяртаюць увагу айчынныя і польскія даследчыкі,  не існавала праблемы “савецкай палоніі” і ўвогуле “палоніі”, як гэта разумелі ў Польшчы: падтрымка польскай меншасці ў СССР (зразумела і ў БССР), стварэнне і развіццё культурна-асветных устаноў, задавальненне нацыянальна-культурных патрэб палякаў, аказанне ім консульскай дапамогі і г.д.
.  Кіраўніцтва Польшчы гэта асэнвоўвала, але не магло ўплываць ці карэнным чынам змяніць гэтую сітуацыю.
Палітыка партыйна-савецкага кіраўніцтва БССР у галіне нацыянальных адносін адпавядала канцэптуальным  палажэнням нацыянальнай палітыкі, якая праводзілася ў СССР. Аднак у пасляваенны час у гэтай палітыцы адбыліся істотныя змены. У першую чаргу канцэптуальнаму перагляду падверглася сутнасць і змест паняцця “нацыянальная меншасць”, якое на думку кіраўніцтва СССР мела ярка выражаны палітычны змест. У праграмных дакументах КПСС знікла паняцце “нацыянальныя меншасці”, а замест яго ўзніклі ідэалагемы аб “збліжэнні народаў”, “сціранні нацыянальных адметнасцей” і фарміраванні новай супольнасці “савецкі народ”. Так, у трэцяй праграме КПСС, прынятай на XXII з’ездзе партыі ў кастрычніку 1961 г. нават не закраналіся пытанні развіцця нацыянальных меншасцяў. Падкрэслівалася неабходнасць “збліжэння нацый” у працэсе пабудовы камуністычнага грамадства, у ходзе якого недапушчальна “ні ігнараванне, ні раздзьмухванне нацыянальных асаблівасцей”
. 

Палітыка кіраўніцтва СССР у адносінах да нацыянальных меншасцяў у агульным адпавядала пасляваенным міжнародным стандартам. Так, у статуце ААН (1945 г.) двойчы ўзгадвалася права нацыі на самавызначэнне, аднак ні разу не ўзгадваліся правы нацыянальнай меншасці
. Шэраг юрыстаў-міжнароднікаў прыйшлі да высновы, што правы нацыянальных меншасцяў павінна рэгуляваць дзяржава на аснове яе ўнутраннага права
. Таму зыходзячы з міжнароднай практыкі і права, а таксама са свайго ўнутраннага права і праводзімай нацыянальнай палітыкі заканадаўства СССР не вылучала і не прадугледжвала абарону правоў нацыянальных меншасцяў. Разам з тым, наяўнась палякаў у СССР, у тым ліку і ў БССР, вымушала кіраўніцтва Савецкага Саюза ўлічваць гэты фактар ў яе правядзенні. 
Вызначэнне агульнай стратэгіі адносна беларускіх палякаў належыла вышэйшаму палітычнаму кіраўніцтву Савецкага Саюзу, а яе тактычнае ажыццяўленне, улічваючы мясцовыя асаблівасці – партыйна-савецкаму кіраўніцтву БССР. У сувязі з гэтым паўстае пытанне, ці існавала мэтанакіраваная палітыка адносна беларускіх палякаў і якія былі механізмы яе ажыццяўлення. Аналіз пастаноў, рашэнняў, дырэктыў партыйна-савецкіх органаў СССР-БССР паказвае, што ў даследуемы перыяд не прымалася спецыяльных рашэнняў, у якіх была абгрунтавана неабходнасць  правядзення  работы выключна сярод беларускіх палякаў (выдзелена мной. - А.В.) Дакументы ЦК ВКП(б)-КП(б)Б улічвалі спецыфіку заходнебеларускага рэгіёна, насельніцтва якога пражывала ў 1921-1939 гг. у “буржуазнай Польшчы” і якое, нягледзячы на нацыянальнасць – паляк ці беларус,  неабходна было “перавыхаваць” і “выхаваць” ва ўмовах жыцця ў сацыялістычным грамадстве. На наш погляд доўгатэрміновай стратэгічнай мэтай для кіраўніцтва СССР-БССР з’яўлялася дасягненне этнаканфесійнай аднароднасці заходнебеларускага грамадства і яго ўніфікацыі з усходняй часткай БССР. Гэтая мэта дасягалася рашэннем наступных задач: а) перасяленнем найбольш грамадска актыўнага, нацыянальна свядомага “польскага элемента” з заходніх абласцей Беларусі ў Польшчу; б) адмова ў задавальненні нацыянальна-культурных патрэб беларускіх палякаў; в) “дэкаталізацыяй” – нейтралізацыяй і мінімізацыяй уплыву рыма-каталіцкага касцёла і “праваславізацыяй” польскага і “апалячанага беларускага насельніцтва”. Гэтыя задачы рашаліся комплексна, выкарыстоўваючы розныя формы і метады, улічваючы мяняючуюся ўнутрыпалітычную сітуацыю ў СССР і асаблівасці грамадска-палітычнага і сацыяльна-эканамічнага развіцця заходнебеларускага рэгіёна. 
Спроба вызначэння пазіцыі палітычнага кіраўніцтва Беларусі да беларускіх палякаў ушчыльную паўстала на V пленуме ЦК Кампартыі Беларусі (26-28 лютага 1943 г.). Сакратар Вілейскага абкама партыі І.Клімаў, выступаючы на пленуме, адзначыў, што ў Вілейскай вобласці існуе складаная нацыянальная сітуацыя. Аднак у адказ на яго выступленне сакратар ЦК КП(б)Б Ц.Гарбуноў заявіў, што: "ніякага складанага нацыянальнага пераплёту ў Вілейскай вобласці няма. Вілейская вобласць на 95 % складаецца з беларусаў. Які там можа быць складаны нацыянальны пераплёт, калі асноўная маса - 95 % насельніцтва беларусы. Ёсць там невялікі працэнт літоўцаў, невялікі працэнт палякаў. Безумоўна, прымаць іх пад увагу  неабходна, але ніякага складанага нацыянальнага пераплёту там няма"
.  

І.Клімаў як першы сакратар Маладзечанскага абкама партыі, на VI пленуме ЦК КП(б)Б (12-18 лютага 1945 г.) зноў прыцягнуў увагу партыйнага кіраўніцтва рэспублікі да нацыянальнай сітуацыі ў заходніх абласцях БССР. Ён падкрэсліў, што для партыйных работнікаў заходніх абласцей рэспублікі адным з важнейшых пытанняў з’яўляецца пытанне аб вызначэнні нацыянальнасці. Ён адзначыў, што беларусам-католікам, якія пражывалі ў Маладзечанскай вобласці, у час панавання Польшчы і ў перыяд акупацыі спрабавалі ўнушыць думку, што яны не беларусы, а палякі. У асобных раёнах, працягваў ён,  партыйныя арганізацыі не адразу зарыентаваліся ў гэтым пытанні і таксама сталі сцвярджаць, што, напрыклад, у Ашмянскім раёне 80 % палякаў, у Іўеўскім - 75 % і г.д.
. І.Клімава падтрымаў сакратар Гродзенскага абкама партыі А. Эльман, які таксама заявіў, што большасць насельніцтва Гродзенскай вобласці і іншых заходніх абласцей - гэта беларускае насельніцтва
. Аналагічнай думкі прытрымліваўся і сакратар Гродзенскага райкама партыі Ф.Масанін, які адзначыў, што "райкам партыі займаўся выяўленнем, якога насельніцтва болей у раёне - беларусаў ці палякаў. Аказваецца, што палякаў у раёне каля 25 %, астатнія - беларусы і частка апалячаных беларусаў"
.

Парадаксальнасць сітуацыі заключаецца ў тым, што ў поглядах на праблему палякаў у заходніх абласцях Беларусі супалі погляды зусім супрацьлеглых бакоў: беларускіх камуністаў і беларускай эміграцыі. Так, вядомы эмігранцкі гісторык М.Волаціч у 1957 г. пісаў, што: "перасяленчая акцыя так званага  "польскага" элементу з Заходняй Беларусі ў Польшчу наглядна выявіла ўсю фальшывасць польскіх даваенных статыстычных дадзеных аб колькасці  Палякаў у Заходняй Беларусі, якіх было толькі 5,9 % усяго насельніцтва. Пасля адыходу немцаў і заняцця Заходняй Беларусі бальшавікамі, г. значыць у 1944 г., усіх Палякаў засталося каля 45 000 разам з Вільняй і Віленшчынай, якія былі пераселены ў Польшчу згодна з перасяленчымі ўмовамі. Такім чынам,  ад 1947 г. на ўсход ад савецкай "лініі Керзана" не засталося амаль зусім палякаў"
. Беларускі гісторык І. Царук таксама адмаўлялася “бачыць” палякаў у заходніх абласцях БССР. Яна адзначыла, што “пад уплывам ілжывай прапаганды святарства, а таксама ў выніку пагроз і насілля з боку нацыяналістычных банд, якія дзейнічалі разам з каталіцкім духавенствам, некаторая частка беларускіх католікаў пасля вайны пачала заяўляць аб сваёй прыналежнасці да польскай нацыі”
. 

Цікава адзначыць, што склаўшыйся пасля вайны стэрэатып і ўпартае жаданне “не бачыць” палякаў у заходніх абласцях Беларусі падтрымлівалі асобныя беларускія гісторыкі. Так,  айчынны гісторык Ул. Палуян у 1970 г.,  накіраваў першаму сакратару ЦК КПБ П.Машэраву ліст, з нагоды маючага адбыцца ў 1970 г. перапісу насельніцтва. Ён падкрэсліваў, што пасля Вялікай Айчыннай вайны ў адпаведнасці з пагадненнем з урадам ПНР у Польшчу выехала больш за 200 тыс. чалавек. 40-50 тыс. загінулі ў часе вайны. Такім чынам, па яго меркаваннях, у Беларусі засталося прыкладна 150 тыс. чалавек польскай наацыянальнаасці, а з улікам натуральнага прыросту да 1959 г. іх мелася каля 170 тыс. чалавек, што склала 2% насельніцтва рэспублікі. Аднак, паводле перапісу насельніцтва 1959 г. у БССР налічвалася 539 тыс. чалавек полякаў. Значыць, канстатаваў Ул. Палуян,  370 тыс. беларусаў прызналі сябе палякамі. На яго думку перапіс 1959 г. “неправільна адлюстраваў нацыянальны склад насельніцтва БССР і асабліва яе заходніх абласцей”
. Ул. Палуян тлумачыў рэзка ўзросшую колькасць палякаў, і ў гэтым ён салідарызаваўся з І. Клімавым, І. Царук, “каланізатарскай палітыкай польскіх буржуазных уладаў і каталіцкай царквы ў 1921-1939 гг.”, якія ўвялі ў зман частку беларускага насельніцтва наконт іх нацыянальнасці, якая прызнала сябе палякамі. 

Разам з тым, існаваўшая рэчаіснасць абвяргала такога кшталту меркаванні. Нягледзячы на той факт, што дакладных звестак аб нацыянальным складзе насельніцтва ў заходнім рэгіёне на той час (1944-1946 гг. - А.В.) не мелася, тым не менш прыблізныя ўсё ж існавалі. Гэта колькасныя дадзеныя, якія сумесна атрымалі прадстаўнікі СНК БССР і ўпаўнаважаныя Польшчы, калі праводзілі ўлік насельніцтва, якое пажадала перасяліцца ў Польшчу. Паводле іх дадзеных, у Гродзенскай вобласці (па стану на жнівень 1945 г.) пражывала 443 908 чалавек (без уліку насельніцтва Мастоўскага і Жалудоцкага раёнаў, бо звесткі аб колькасці насельніцтва гэтых раёнаў адсутнічалі. - А.В.). З іх беларусамі лічылі сябе 219 475 чалавек ці 49,44%, палякамі - 208 754 чалавекі ці 47,02%
. Па раёнах дыспрапорцыя паміж беларусамі і палякамі была яшчэ большая. Так, у Гродзенскім раёне з агульнай колькасці насельніцтва ў 51 422 чалавекі палякаў налічвалася 31 497 ці 61,25%, беларусаў - 19 607 ці 38,12%, у Воранаўскім з усяго насельніцтва ў 20 365 чалавек палякаў было 19 038 ці 93,48%, беларусаў – 331 ці 1, 62%, Лідскім усяго насельніцтва 43 080, з іх палякаў - 30 456 ці 70,69%, беларусаў - 11 332 ці 26,30%. Іншая сітуацыя назіралася ў Поразаўскім раёне, дзе з 25 997 чалавек усяго насельніцтва 22 574 лічылі сябе беларусамі, і толькі 3319 - палякамі
. Значныя ваганні паміж колькасцю палякаў і беларусаў назіраліся і ў іншых раёнах вобласці.

Безумоўна, да лічбаў, што прыводзілі прадстаўнікі СНК БССР і ўпаўнаважаныя Польшчы, неабходна ставіцца дастаткова крытычна, улічваючы складаныя ўмовы,  у якіх праводзіўся ўлік насельніцтва. Так, у справаздачы Ваўкавыскага райпрадстаўніцтва, у якое ўваходзілі Ваўкавыскі, Поразаўскі, Свіслацкі, Бераставіцкі, Ружанскі, Пружанскі, Шэрашаўскі раёны, адзначалася, што "вялікай цяжкасцю з'явілася тое, што ва ўсіх раёнах нашага дзеяння адсутнічаў і адсутнічае ўлік насельніцтва па нацыянальнасці
. Такім чынам, справаздачы райпрадстаўнікоў СНК БССР па перасяленню адлюстроўвалі зусім іншую нацыянальную карціну, чым сцверджанні партыйных работнікаў. 
Больш даставернымі магчыма лічыць дадзеныя, якія атрымалі мясцовыя органы ўлады асобных раёнаў Гродзенскай вобласці летам 1945 г. Так, у маі 1945 г. кіраўніцтва Ваўкавыскага раёна атрымала статыстычныя дадзеныя з сельсаветаў аб нацыянальным складзе насельніцтва раёна, якія паказалі, што ў раёне налічвалася 32 970 ці 56,71% палякаў, 23 750 ці 40,85% беларусаў, 1144 – рускіх і 270 прадстаўнікоў іншых нацыянальнасцей. У Васілішкаўскім раёне палякаў налічвалася 20 023 чалавекі ці 65,67%, беларусаў – 10 415 ці 34,16%, рускіх – 50
. У  Лідскім раёне, паводле дадзеных Лідскага РК КП(б)Б, налічвалася (па стану на 11.08.1945 г.) 43 217 чалавек, сярод якіх палякаў мелася 29 356, беларусаў – 11 332 чалавекі, рускіх - 1182
. Усведамленне гэтага факта і той рэчаіснасці, што існавала ў заходніх абласцях Беларусі, прывяла да маўклівага прызнання партыйным кіраўніцтвам рэспублікі наяўнасці значнай колькасці палякаў у заходніх абласцях БССР. Магчыма сцвярджаць, што гэта адбылося ў сярэдзіне 1945 г. Так, сакратар Сапоцкінскага райкама партыі Міронаў, выступаючы  на VII пленуме ЦК Кампартыі Беларусі (7-12 ліпеня 1945 г.) адзначыў, што Сапоцкінскі раён - "гэта пагранічны раён, у асноўным з польскім насельніцтвам. Калі мы маем 22 тысячы ўсяго насельніцтва, то 21 691 чалавек па нацыянальнасці палякі, беларусаў толькі 143 чалавекі. Гэта дадзеныя на сённяшні дзень"
. Як вынікае са слоў Міронава, абсалютная большасць насельніцтва раёна з’яўлялася палякамі. Характэрна, што ні адзін з удзельнікаў  пленума не абверг і не аспрэчыў гэтыя лічбы, а таксама  яго сцверджанне: ні партыйныя кіраўнікі Гродзенскай вобласці, ні кіраўніцтва ЦК КП(б)Б. Нагадаем, што на лютаўскім пленуме ЦК КП(б)Б (1945 г.) гучалі сцверджанні, што “большасць” насельніцтва Гродзенскай вобласці – гэта беларускае насельніцтва. 

Вынікі перасяленчай акцыі таксама сведчылі, што ўлады прызналі наяўнасць палякаў у заходнім рэгіёне Беларусі. Так, на выезд у Польшчу з усіх заходніх абласцей зарэгістравалася 535 284 чалавекі, якія лічылі сябе палякамі
. Аднак у выніку працы змешаных камісій беларусамі-католікамі палічылі ўсяго толькі 39 044 чалавекі
. Такім чынам, улада маўкліва прызнала, што 496 240 чалавек – палякі. Падкрэслім, што гэта тыя грамадзяне, якія афіцыйна зарэгістраваліся на выезд і лічылі, што яны палякі. Аднак, калі прызнаць, што частка людзей увогуле не зарэгістравалася, але лічыла сябе палякамі, то гэтая лічба істотна павялічыцца. Паўстае пытанне – наколькі ? Польскі гісторык П.Эберхардт лічыць, што: “можна меркаваць, што непасрэдна пасля вайны ў заходняй частцы беларускай зямлі знаходзілася каля 1 млн. насельніцтва польскай нацыянальнасці”
. Калі прыняць за аснову яго разлікі і ўлічыць, што 535 284 гэта палякі, то вынікае, што каля 460 тыс. чалавек (калі да гэтай лічбы прплюсаваць 460 тыс. то якраз і выходзіць 1 млн.), свядома не заявілі, што яны палякі. Аднак гэта вельмі значная лічба, і цяжка паверыць, што каля паўмільёна грамадзян свядома ўстрымаліся зафіксаваць сваю польскасць. Мы звяртаем увагу на гэты момант з прычыны яго важнасці, бо рэгістрацыяй на выезд людзі дэманстравалі сваю прыналежнасць да польскай нацыянальнасці. П.Панамарэнка ў маі 1945 г. паведамляў І.Сталіну, што “пры праверцы пунктаў рэгістрацыі на эвакуацыю ў гэтым раёне (Браслаўскім Полацкай вобласці. – А.В.) устаноўлена, што туды прыходзяць сяляне не столькі для таго, каб зарэгістравацца на выезд у Польшчу, а сколькі для таго, каб засведчыць сваю прыналежнасць да польскай нацыянальнасці”
. Гэтую выснову П.Панамарэнкі магчыма аднесці і да іншых раёнаў заходніх абласцей БССР. Зараз немагчыма дакладна ўстанавіць колькасць людзей у час перасялення ўстрымалася “засведчыць” сваю прыналежнасць да польскай нацыянальнасці, але лічылі сябе палякамі. Магчыма мяркаваць, што частка людзей з-за розных прычын магла “прыхаваць” сваю “польскасць”. Аднак на наш погляд аб колькасці ў паўміл’ёна гаворка не можа ісці. Тады меркаванні П.Эберхардта аб 1 млн. насельніцтва польскай нацыянальнасці неабходна скарэктаваць у бок змяншэння. Аднак паколькі гэтую карэкцыю немагчыма пацвердзіць статыстычнымі дадзенымі, то ўсе разлікі будуць выглядаць дастаткова гіпатэтычна. Больш прынцыповым, на наш погляд, з’яўляецца празнанне кіраўніцтвам рэспублікі наяўнасці палякаў і яго далейшыя крокі па рашэнню праблемы “польскага элемента”. 
Кіраўніцтва СССР і БССР калі не варожа, до дастаткова  насцярожана і падазрона ставілася да палякаў, якія пражывалі ў заходніх абласцях Беларусі. Аднак і палякі давалі повад да падазронасці сваім стаўленнем да савецкай улады, існуючага грамадска-палітычнага ладу. Яскрава гэта праяўлялася ў час правядзення рознага кшталту грамадска-палітычных кампаній. 

Так, ужо летам 1944 г. у вызваленай Беларусі ўлады сутыкнуліся з першым непрыемным фактам – масавым адказам палякаў служыць у Чырвонай Арміі (ЧА). Летам 1944 г. Чырвоная Армія вызваліла Беларусь ад намецка-фашысцкіх захопнікаў і выйшла да дзяржаўнай савецка-польскай граніцы. На вызваленай тэрыторыі пачалося наладжвацца мірнае жыццё. Разам з тым, яшчэ працягвалася вайна, армія несла страты і адным з важнейшых мерапрыемстваў уладаў на вызваленай тэрыторыі стаў прызыў насельніцтва ў Чырвоную Армію (ЧА). Аднак у заходнебеларускім рэгіёне склалася своеасабліваю сітуацыя: “канкурэнтам” Чырвонай Арміі выступіла Войска Польскае (ВП), створанае на аснове дакрэта Краёвай Рады Нарадовай (КРН) ад 22 ліпеня 1944 г. аб зліянні партызанскіх атрадаў Арміі Людовай з 1-й Польскай Арміяй
. Для папаўнення  фарміруемых частак у заходніх абласцях Беларусі быў абвешчаны прызыў у ВП. Такім чынам, у заходніх абласцях Беларусі фактычна праходзілі два прызывы: у Чырвоную Арміі і Войска Польскае.  Аднак распачаўшы прызыў грамадзян 1893 – 1926 гг. нараджэння улады сустрэлі моцны пратэст і нежаданне часткі палякаў служыць у Чырвонай Арміі. Летам-восенню 1944 г. практычна з усіх ваенкаматаў заходніх абласцей Беларусі ў партыйныя структуры ўсіх узроўняў пайшла інфармацыя аб “сабатажу” палякаў, абвешчаннаму прызыву. Загадчык аргінструктарскага аддзела ЦК КП(б)Б В.Закурдаев у спецаведамленні “Аб становішчы ў Іўеўскім і Юрацішскім раёнах Баранавіцкай вобласці”, накіраваным у жніўні 1944 г.  сакратару ЦК КП(б)Б В.Маліну адзначаў, што: "палякі ў гэтых раёнах складаюць пераважную частку насельніцтва. З вызваленнем тэрыторыі ад фашысцкіх захопнікаў сярод палякаў нацыяналістычныя падпольныя арганізацыі павялі агітацыю за непрызнанне савецкай улады.  Пад уплывам гэтай агітацыя палякі ўхіляюцца ад мабілізацыі ў армію. Аб гэтым сведчыць факт, што у гэтых раёнах ні адзін паляк у Чырвоную Армію не пайшоў. З мястэчка Іўе ў першыя дні было мабілізавана 300 палякаў, на шляху ў Ліду ўсе яны разыйшліся”
. У канцы жніўня гэтага ж году аргінструктарскі аддзел ЦК КП(б)Б падрыхтаваў даведку “Аб некаторых фактах антысавецкіх выступленняў і бандытызму  з боку асобных груп насельніцтва ў заходніх абласцях БССР”, у якой  зноў падкрэслівалася, што ў Баранавіцкай вобласці (асабліва ў Лідскім раёне) маюцца выпадкі масавага адмаўлення ад прызыву ў Чырвоную Армію. Падкрэслівалася, што ў Мыцкім, Вавюркаўскім, Мейраўскім сельскіх саветах Лідскага раёна прызыўнікі не з’явіліся на прызыўныя пункты. Меліся выпадкі, калі прызыўныя павесткі палякі тапталі нагамі, патрабавалі польскіх афіцэраў. Мелі месца выпадкі ўцёкаў у лес
. У Бабруйску палякі-прызыўнікі з Маладзечна, якіх прызвалі ў 34-ю Запасную стралковую дывізію масава адмовіліся прынімаць прысягу, апранацца ў чырвонаармейскую форму і патрабавалі адправіць іх у Войска Польскае. Аб масавасці сведчыць той факт, што 24 красавіка колькасць “адмоўнікаў” налічвала каля 1000 чалавек
.
На прызыў у ЧА істотна ўплываў фактар польскага падполля. Падполле не толькі забараняла палякам ісці ў Чырвоную Армію, але і ўжывала рэпрэсіі да тых сем’яў, у якіх мужчыны былі прызваныя ў армію. У запісцы “Аб палітычных настроях насельніцтва раёнаў Брэсцкай вобласці (кастрычнік 1944 г.) падкрэслівалася, што: “бандыты з мэтай зрыву мабілізацыі ў шэрагі Чырвонай Арміі сталі забіваць сем’і сялян толькі за тое, што члены іх сямей служаць у Чырвонай Арміі. Так, 1 кастрычніка на хутары ў Павіцкім с/с быў забіты селянін за тое, што яго сын служыў у Чырвонай Арміі”
. Многія палякі пазбягалі з’яўляцца на прызыўных участках. Так, па Дівінскаму раёну з 648 чалавек, якія належылі прызыву, з’явілася ў райваенкамат толькі 140 чалавек. У Антопальскім раёне з 841 - 205, Кобрынскім з 702 - 583, Ружанскім з 707 – 385, у Шэрашаўскім з 660 -  286. Усяго па Брэсцкай вобласці з 9117 чалавек прызвалі ў ЧА 6882 чалавекі
.

У адносінах да тых, хто ўхіляўся ад прызыва ў Чырвоную Армію прымаліся розныя меры: ад правядзення растлумачальнай працы, да вышуквання і прымусовага накіравання ў армію праз органы НКДБ.  Так, аргаддзел ЦК КП(б)Б у жніўні 1944 г адзначаў, што ў Лідскім раёне з 10 па 30 кастрычніка 1944 г. аператыўнымі групамі было затрымана 1217 чалавек, якія ўхіляліся ад прызыва ў Чырвоную Армію
. З мэтай ухілення ад службы ва ўзброенных сілах СССР палякі патрабавалі, каб у чырвонаармейскіх кніжках іх запісвалі палякамі па нацыянальнасці. Так, ваенны аддзел ЦК КП(б)Б, напрыканцы снежня 1944 г. аналізуючы вынікі прызыўной кампаніі восені 1944 г. адзначаў, што толькі ў Маладзечанскай вобласці 743 чалавекі запісаліся палякамі з мэтай ўхілення ад прызыва ў Чырвоную Армію”
. 

Адмаўляючыся служыць у РСЧА палякі выказвалі жаданне служыць у Войску Польскім. Так, Гродзенскі абкам партыі паведамляў у ЦК КП(б)Б (лістапад 1944 г.), што мабілізацыя ў Чырвоную Армію ў г. Гродна праходзіла нездавальняюча, галоўным чынам за кошт польскага насельніцтва, якое не з’яўлялася на мабілізацыйныя пункты. Аднак, калі мабілізаваных палякаў пачалі накіроўваць на фарміровачныя пункты ў Польшчу, адносіны палякаў да мабілізацыі рэзка змяніліся. У гарваенкамат штодзённа (да 50 чалавек) і дабраахвотна пачалі прыходзіць палякі са зваротамі прызваць іх у Польскую Армію
. Аналагічная сітуацыя склалася і ў шэрагу раёнаў Маладзечанскай вобласці. Начальнік Свірскага  РА НКДБ адзначаў, што большасць моладзі раёна пайшла ў Польскую Армію, а не ў Чырвоную
. 

Чаму палякі ўхіляліся ад прызыва ў Чырвоную Армію і намагаліся трапіць служыць у Войска Польскае ?  Справа ў тым, што ўсе жыхары Заходняй Беларусі ў адпаведнасці з Законам “Аб грамадзянстве СССР” ад 19 жніўня 1938 г. і Указам Прэзідыўма ВС СССР ад 29 лістапада 1939 г. сталі грамадзянамі СССР
. Аднак гэты фармальны акт яшчэ не сведчыў, што сотні тысяч палякаў пагадзіліся з гэтым і ў сапраўднасці лічылі сябе  грамадзянамі СССР. Надварот, большасць з іх заставаліся перакананымі прыхільнікамі Другой Рэчыпаспалітай, не жадалі жыць у Беларусі і марылі аб пераездзе ў Польшчу. Аднак магчымасць зноў набыць польскае грамадзянства, а значыць пераехаць у Польшчу дазваляла пастанова СНК СССР ад 22 чэрвеня 1944 г. “Аб праве на пераход у Польскае грамадзянства ваеннаслужачых Польскай арміі ў СССР і асоб, памагаючых ёй у барацьбе за вызваленне Польшчы, а таксама членаў іх сямей”
. У адпаведнасці з гэтай пастановай жыхары заходніх абласцей Беларусі, якія з’яўляліся  ваеннаслужачымі польскай арміі ў СССР, ці раней былі ў яе шэрагах, а таксама асобы, якія аказвалі актыўнае садзейнічанне польскай арміі ў барацьбе за вызваленне Польшчы ад нямецка-фашысцкіх захопнікаў, атрымоўвалі права набыцця польскага грамадзянства. Улічваючы гэты фактар становіцца зразумелым жаданне палякаў служыць не ў Чырвонай Арміі, а ў Войску Польскім. 

Нягледзячы на складанасці прызыву восенню 1944 г. у Чырвоную Армію з усіх абласцей Беларусі, ў тым ліку і з заходніх, было прызвана 564 475 чалаве. У гэты ж час з заходніх абласцей БССР у Войска Польскае было прызвана 44 115 чалавек”
.   

Частка прызыўнікоў з заходнебеларускага рэгіёна трапіла ў Чырвоную Армію супраць іх волі і жадання. Аднак гэта спарадзіла сур’ёзны канфлікт. Прызыўнікі з заходніх абласцей Беларусі адмаўляліся прымаць прысягу, патрабавалі каб у ваенных білетах іх запісвалі палякамі і адпраўлялі ў Войска Польскае. Так, у снежні 1944 г. палітаддзел 19-й арміі 2-га Беларускага фронту адзначаў, што прыбыўшыя ў 27 стралковую дывізію 160 чалавек,  прызваныя з заходніх абласцей Беларусі. З іх 31  чалавек служылі раней у старой польскай арміі. Астатнія ў арміі ніколі не служылі. 3 чалавекі – В. Кетой, М. Ветрыс В. Страх адмаўляліся браць чырвонаармейскія кніжкі,  матывуя гэта тым, што яны па нацыянальнасці палякі, а ў чырвонаармейскіх кніжках іх запісалі беларусамі. Гэтая ж сітуацыя назіралася і ў 18-й стралковай дывізіі, у якой  32 палякі падалі калектыўную заяву аб тым, каб іх накіравалі служыць у польскую армію
. Палітаддзел 19-й арміі патлумачыў гэтую сітуацыю тым, што ўсе падпісаўшыя заяву сцвярджалі, што ў ваенкамаце па месцу прызыва ў Заходняй Беларусі, яны лічыліся палякамі. Аднак, па прыбыцці ў 391 запасны полк ім былі выпісаныя чырвонаармейскія кніжкі, ў якіх іх запісалі беларусамі па нацыянальнасці. У сувязі з гэтым, яны адмовіліся іх атрымоўваць. Як выяснілі ў палітаддзеле, многія з іх раней служылі ў польскай арміі, а цяпер яны лічаць, што прысягая ў Чырвонай Арміі, яны “здрадзяць Богу і польскаму народу”. З размоваў афіцэраў палітаддзела з палякамі выяснілася, што многія падпісалі заяву толькі з-за таго, што жадалі каб у дакументах была правільна адзначана нацыянальнасць. Баец Б. Маркоўскі заявіў, што: “у райваенкамаце пісалі, што мы палякі, а тут напісалі – беларусы. Навошта топчуць нашую нацыю. Неабходна каб чырвонаармейская кніжка была  аформлена правільна, тады я яе вазьму”
. Калектыўны выступ палякаў супраць службы ў Чырвонай Арміі меў для іх наступныя вынікі. Так, арганізатар падачы заявы А.Кокштыс быў арыштаваны органамі СМЕРШ, а астатнія палякі былі размеркаваны паасобку па розных вайсковых частках. Акрамя гэтага ім заявілі, што яны з’яўляюцца савецкімі грамадзянамі і будуць служыць у Чырвонай Арміі.

Такім чынам, прызыў у РСЧА і Войска Польскае ў 1944 гг. у заходніх абласцях Беларусі праходзіў у складаных абставінах, абумоўленных этнапалітычнымі фактарамі. Магчымасць набыцця польскага грамадзянства, а ў далейшым магчымасць застацца ў Польшчы, з’яўлялася служба ў Войску Польскім. Усвядамленне сябе палякамі, грамадзянамі Польшчы, пачуццё нацыянальнай свядомасці, вымушалі палякаў адмаўляцца ад службы ў Чырвонай Арміі і намагацца трапіць служыць у Войска Польскае. 
З відавочнасцю негатыўнае стаўленне палякаў да савецкай улады праявілася ў час збору подпісаў ліста Сталіну ад беларускага народа, які праходзіў з нагоды першай гадавіны вызвалення Беларусі ад нямецка-фашысцкіх захопнікаў у чэрвені-ліпені 1945 г. Так, у “Даведцы аб палітычных настроях насельніцтва ў сувязі з падпісаннем ліста працоўных І.Сталіну, падрыхтаваным аргаддзелам ЦК КП(б)Б адзначалася, што: “у Воранаўскім раёне з 20 тыс. насельніцтва падпісалі ліст толькі 3000 чалавек. […] Такое ж становішча ў Свіслацкім раёне, дзе з 25 тысяч насельніцтва падпісалі ліст т. Сталіну толькі 7800 чалавек. […] У Шчучынскім раёне з 38 тыс. насельніцтва раёна падпісалі ліст толькі 7700 чалавек. […] Значная частка палякаў у Заходніх абласцях БССР пад рознымі прычынамі ўхіляецца падпісваць ліст. У шэрагу месц палякі адмаўляліся падпісваць ліст Сталіну, тлумачачы гэта тым, што гэта ліст беларускага, а не польскага народа.”
. 

Аналагічная інфармацыя ўтрымлівалася ў паведамленні начальніка Упраўлення пагранічных войскаў НКУС Беларускай акругі генерал-палкоўніка К.Антонава, які 11 ліпеня 1945 г. паведамляў сакратару ЦК КП(б)Б К.Кісялёву, што: “па дадзеных нашых крыніц гэта мерапрыемства (подпіс ліста І.Сталіну. – А.В.) польскае насельніцтва  сустрэла з нежаданнем, а ў некаторых выпадках адмовай ад подпісаў. […] ксёндз м. Адэльск на пытанне парторга 1-й пагранкамендатуры 84 пагранатрада лейтэнанта Радчанкі і прадстаўніка Гродзенскага райвыканкама – чаму палякі не  падпісваюць ліст таварышу Сталіну, заявіў – “[…] Мы палякі і падпісваць ліст Сталіну не будзем”
. 21 ліпеня 1945 г. Упраўленне пагранічных войскаў НКУС Беларускай акругі зноў паведамляла К.Кісялёву: “Па агентурных звестках падпіска ліста таварышу Сталіну па пагранічных раёнах Гродзенскай вобласці прайшла на нізкім узроўні. Так, напрыклад, у Сапоцкінскім раёне, Гродзенскай вобласці налічваецца 22 тысячы насельніцтва, а падпісала ліст толькі 1700 чалавек. У ліку падпісаўшыхся – партыйны і савецкі актыў і беларускае насельніцтва, якое пражывае ў дадзеным раёне”
. 
Настроі польскага насельніцтва адсочвалі і ваенныя. Так, член ваеннага савета Беларускай ваеннай акругі генерал-лейтэнант У.Макараў паведамляў  першаму сакратару ЦК КП(б)Б П.Панамарэнку ў кастрычніку 1945 г., што ў шэраг раёнаў Баранавіцкай і Гродзенскай абласцей была накіравана група работнікаў палітупраўлення для “[...] вывучэння палітычных настрояў сельскага насельніцтва”
. Па выніках праверкі была састаўлена аналітычная запіска, у якой адзначалася, што “некаторыя селяне лічылі, што граніца Польшчы на ўсходзе будзе там, дзе яна была да 1939 г. [...] Загадчыца хатай-чытальняй Жылецкага сельсавета Скідзельскага раёна адзначыла, што: “многія чакаюць перамен, лічаць, што гэтыя раёны зноў будуць перададзены Польшчы. Калі 3 ліпеня падпісвалі ліст таварышу Сталіну, то некаторыя адмовіліся падпісаць заяўляючы, што “нас потым прыцягнуць да адказнасці, калі зноў прыдуць палякі”
.     
Аналіз такога кшталту выказванняў магчыма лічыць своеасаблівым сацыялагічным апытаннем, якое паказала, што дзесяткі тысяч палякаў у Заходняй Беларусі свядома, не палохаючыся рэпрэсій выказаліся супраць савецкай улады. Збор інфармацыі аб “паводзінах польскага элементу” на розных узроўнях (партыйныя структуры, НКУС, армія) паказваюць, што гэта былі не выпадковыя факты, а мэтанакіраваныя дзеянні улад, скіраваныя на атрыманне сапраўдная і аб’ектыўнай інфармацыі аб настроях “польскага элемента” у заходніх абласцях Беларусі.  Цікава, што ўлада не рызыкнула ўжываць у адносінах да “непадпісантаў” рэпрэсіі. Магчыма выказаць думку, што гэтане адбывалася з-за  масавасці адмоваў. Калі ў Сапоцкінскім раёне  з 22 тыс. насельніцтва падпісалі ліст  І. Сталіну ўсяго 1700 чалавек, то немагчыма было рэпрэсаваць амаль усё насельніцтва раёна.  Але і пакінуць па-за ўвагай гэтыя факты ўлада таксама не магла. 
 Мясцовае партыйнае кіраўніцтва таксама адзначала варожасць палякаў да савецкай улады, Так, у паведамленні “Аб палітыка-эканамічным становішчы Жалудоцкага раёна Баранавіцкай вобласці”, накіраваным у ЦК КП(б)Б у верасні 1944 г. адзначалася, што датычыць маральна-палітычнага стану польскага насельніцтва, то 80-85% [насельніцтва] з’яўлялюцца праціўнікамі ўсіх мерапрыемстваў савецкай улады
. Сакратар Воранаўскага РК КП(б)Б у кастрычніку 1944 г. паведамляў у ЦК КП(б)Б, што “маральна-палітычныя настроі сярод насельніцтва раёна, ў падаўляючай большасці сярод палякаў антысавецкае
. Такога кшталту дакладныя, накіроўваемыя ў ЦК КП(б)Б з райкамаў партыі былі не выключэннем, а адлюстроўвалі колішнюю рэчаіснасць.

Партыйна-савецкае кіраўніцтва Беларусі таксама бачыла недавер часткі насельніцтва заходнебеларускага рэгіёна і большасці палякаў да савецкай улады, іх няўпэўненасць у стабільнасці савецка-польскай граніцы. Першы сакратар ЦК КП(б)Б М.Гусараў у ліпені 1947 г. падрыхтаваў дакладную запіску ў ЦК ВКП(б), у якой, у прыватнасці, адзначаў, што: “значная частка насельніцтва, ў асаблівасці польскага і апалячанага, іспытвае вядомую няўпэўненасць у стабільнасці савецкіх парадкаў у заходніх абласцях БССР.  У некаторай  часткі насельніцтва заходніх абласцей БССР, якая належыць не толькі да польскай нацыянальнасці, але і ў часткі беларусаў, апалячаных і звернутых у  каталіцтва няма яшчэ савецкай патрыятычнай свядомасці: яны не лічаць сябе сапраўднымі грамадзянамі Беларускай савецкай дзяржавы. Узровень нацыянальнай самасвядомасці апалячаных беларусаў нізкі [...]. Пад уплывам польскай нацыяналістычнай прапаганды і ўзмоцненай дзейнасці рэакцыйнага каталіцкага духавенства, многія беларусы каталіцкага веравызнання лічаць сябе палякамі нават у тым выпадку, калі яны зусім не валодаюць ні польскай пісьменнасцю, ні польскай гутарковай мовай. Гэта асабліва датычыць Астравецкага, Ашмянскага, Свірскага ды іншых раёнаў Маладзечанскай вобласці, Васілішкаўскага, Сапоцкінскага, Радуньскага, Лідскага ды іншых раёнаў Гродзенскай вобласці ў якіх, адпаведна дадзеных мясцовага ўліка, колькасць людзей, якія называцю сябе палякамі, за апошнія тры гады значна ўзрасла, нягледзячы на тое, што фактычная колькасць польскага насельніцтва, у выніку яго рэпатрыяцыі ў Польшчу, ў адпаведнасці з дагаворам паміж СССР і Польскай Рэспублікай значна скрацілася”
. 

Адной з найбольш складаных праблем, з якой прыйшлося сутыкнуцца кіраўніцтву рэспублікі, з’яўлялася праблема каталіцызму. Перасяленчая акцыя 1944-1946 гг. “мірным шляхам” (у адрозненні ад высылак і дэпартацый польскага насельніцтва), хаця значна і знізіла колькасць каталікоў і рыма-каталіцкага святарства на захадзе Беларусі, але не  зліквідавала гэтую праблему. Таму, як і раней, перад уладай  паўстала разлічаная на доўгатэрміновы перыяд задача нейтралізацыі дзейнасці рыма-каталіцкага святарства. Што ж датычыць рыма-каталікоў, то і тут стаяла не менш стратэгічная задача - змяншэння іх колькасці і ў перспектыве “перавод” у праваслаўе. У гэтых планах нічога дзіўнага не было. Партыя і ўлада не зракаліся свайго стратэгічнага курса ў канфесійнай палітыцы, скіраванай на ўсебаковае абмежаванне дзейнасці ўсіх канфесій і, у асаблівасці, рыма-каталіцкай. Калі ў першыя пасляваенныя гады праваслаўная царква дзейнічала ў больш спрыяльных умовах, то рыма-каталіцкі касцёл наадворот апынуўся ў больш цяжкім становішчы.

Новай гэта пазіцыя ВКП(б)-КП(б)Б, не была. Разам з тым адзначым, што гэтую непрыхавана варожую пазіцыю да рыма-каталіцкага касцёла цалкам падзяляла, частка творчай інтэлігенцыі. Так, вядомы беларускі пісьменнік К. Чорны занатаваў  у сваім дзённіку ў верасні 1944 г.: “бачыўся з Р.Шырмай. Ад яго пачуў тое, што ўжо чуў ад П.Пестрака і М.Танка. Каталіцае духавенства, пана Саснкоўскага паланізуюць сваіх парафіян і тлумачаць, што німа ніякай Беларусі, а ёсць Польшча. Усё ідзе ад віленскага біскупа Ялбжыкоўскага. А гэта дакладна ведае і тужыць беларускі патрыёт мінскі ксёндз Шутовіч. Я цвёрда  намерыўся пісаць Старшыні Саўнаркома дакладную запіску, назбіраўшы фактаў (“Нацыянальныя польскія саветы” ў Чарнагубаве і Каралішчавічах. Пальшчызна стараецца пакінуць польскага духу тут на наступныя пакаленні”
. Галоўным носьбітам “пальшчызны”, на думку К.Чорнага, з’яўлялася рыма-каталіцкае святарства. Магчыма выказаць меркаванне, што ў ЦК КП(б)Б ведалі пазіцыю ўзгаданых пісьменнікаў адносна “пальшчызны” ўвогуле і рыма-каталіцкага святарства ў прыватнасці.  Аднак К.Чорны з-за заўчаснай смерці, так і не напісаў запіску, аб дзейнасці рыма-каталіцкага святарства ў заходніх абласцях Беларусі.

Актыўны наступ на рыма-каталіцкае святарства пачаўся ў сярэдзіне 1947 г. Двойчы, на XIV пленуме ЦК КП(б)Б (3-6 чэрвеня 1947 г.)
 і асабліва XV пленуме ЦК КП(б)Б (27 лістапада – 1 снежня 1947 г.)
 рыма-каталіцкае святарства падверглася жорсткай крытыцы. Сакратар ЦК КП(б)Б па ідэалогіі М.Іаўчук на лістападаўска-снежаньскім пленуме ЦК адзначыў, што “польскі нацыяналізм у заходніх абласцях БССР узмоцнена падтрымліваемы і кульцівіруемы польскім рыма-каталіцкім духавенствам, заключаецца ў тым, што ён усяляк прыніжае савецкую нацыянальную самасвядомасць беларусаў, спрабуе ўнушыць ім, што яны не беларусы, а палякі і жывуць на польскай тэрыторыі”
. Далей ён падкрэсліваў, што “ксянды арганізуюць рэлігійныя школы, у якіх не толькі вучаць дзяцей катэхізісу, але і выхоўваюць дзяцей у антысавецкім польска-нацыяналістычным духу. У многіх каталіцкіх прыходах вучні школ разам з настаўнікамі актыўна наведваюць касцёлы, дзе ксяндзы вывучаюць з імі польскую мову, малітвы на лацінскай мове, прывіваюць дзецям буржуазна-нацыяналістычныя антысавецкія погляды. Неабходна праз друк, вусную прапаганду, радыё, кіно, мастацтва, праз школу выкрываць рэакцыйнае каталіцкае духавенства, падрываць яго ўплыў на насельніцтва”
. 

Прапановы, скіраваныя на нейтралізацыю дзейнасці “рэакцыйнага паслугача Ватыкана” былі сфармуляваны ў ліпені 1947 г., у запісцы ЦК Кампартыі Беларусі, накіраванай сакратару ЦК ВКП(б) А.Жданаву. У ёй падрабязна аналізавалася праблема каталіцызма ў заходніх абласцях Беларусі і прапаноўвалася весці барацьбу супраць каталіцызма ў двух накірунках. Першы прадугледжваў ужыванне: “рэпрэсіўных мер у адносінах да той часткі рыма-каталіцкага святарства, якое вядзе актыўную падрыўную работу супраць савецкай улады”
. Другі, больш “мягкі”, прадуглежваў “беларусізацыю” рыма-каталіцкага касцёла ў Беларусі. 

Першы, як больш прымальны і разлічаны на хуткі эфект пачаў актыўна  выкарыстоўвацца з лета 1947 г. Так, толькі за ліпень-верасень 1947 г. былі арыштаваны 4 ксяндзы. З першага ліпеня 1948 па 1 ліпеня 1949 г. такі ж лёс напаткаў яшчэ 21 ксяндза, а чатыры былі вымушаныя хавацца ад арышту
. Усяго з 1946 па 1 ліпеня 1950 г. было арыштавана і асуджана на розныя тэрміны зняволення 62 ксяндзы, а 10 ксяндзоў збегла, “баючыся панесці пакаранне за сваю антысавецкую дзейнасць”
. Рэпрэсіі супраць рыма-каталіцкага духавенства прывялі да рэзкага зніжэння іх колькасці ў заходніх абласцях Беларусі. Так, калі на 1 студзеня 1946 г. іх налічвалася 225, то на 1 студзеня 1947 г. іх засталося ўжо 182, на 1 студзеня 1948 г. – 167, на 1 студзеня 1949 г. – 144, на 1 студзеня 1950 г. – 111. Такім чынам, колькасць ксяндзоў у заходніх абласцях скарацілася на 114 чалавек, г.зн. больш чым напалову
. Арышты ксяндзоў непазбежна вялі да закрыцця касцёлаў. У такіх абставінах вернікі былі вымушаны збірацца  для правядзення набажэнстваў і абрадаў на прыватных кватэрах
. Арышты і высылкі ксяндзоў, закрыццё касцёлаў прывяло да згортвання жыцця многіх парафій. На канец 1955 г. у БССР налічвалася 152 касцёлы, якія дзейнічалі ў заходніх абласцях Беларусі, з іх у Гродзенскай вобласці існавала 80 касцёлаў, Маладзечанскай – 54, Брэсцкай – 16
.

Эфектыўным крокам уладаў, стала забарона ксяндзам прыязджаць і адпраўляць набажэнствы ў тых парафіях, у якіх не мелася ксяндзоў. Аб гэтым сведчыць справаздача Упаўнаважанага  Савета па Справах  Рускай Праваслаўнай Царквы (СС РПЦ) пры СМ БССР за IV квартал 1949 г., у якой падкрэслівалася, што забарона ксяндзам абслугоўваць прыходы па сумяшчальніцтву, адыграла станоўчую ролю ў сэнсе адрыва вернікаў ад царквы і аслабленні іх рэлігійнасці
. Нейтралізацыя дзейнасці ксяндзоў праяўлялася і ў тым, што па ініцыятыве Упаўнаважанага СС РПЦ пры СМ БССР ксяндзам з Літвы забаранялася прыязджаць у памежныя з Беларуссю раёны і праводзіць там службу сярод вернікаў
. 

Закрыццё касцёлаў, пераслед рыма-каталіцкіх святароў вымусілі католікаў некалькіх парафій заходніх абласцей БССР звярнуцца за дапамогай у пасольства ПНР у СССР з тым, каб апошняе дапамагло ім ў справе вяртання касцёлаў і аднаўленні набажэнстваў.  Пасол ПНР у Савецкім Саюзе паведамляў  ў МЗС Польшчы, што для беларускіх католікаў гэта вельмі важная справа. Разам з тым, ён падкрэсліваў, што: “гэтыя лісты мы аставілі без адказу, не надаючы ім далейшага ходу, але мы з цягам часу намераваемся ініцыіраваць гэтае пытанне”
. Пазіцыю пасла магчыма было зразумець. Царква ў СССР была аддзяляна ад дзяржавы і любое дзеянне польскага пасольства, скіраванае на падтрымку хадайніцтваў вернікаў-католікаў аб вяртанні ім касцёлаў і аднаўленні набажэнстваў, разглядалася б уладай як умяшальніцтва  ва ўнутраныя справы краіны. Таму пасольства і палічыла за лепшае ўстрымацца ад падтрымкі хадайніцтва вернікаў-католікаў з Беларусі. 

Другі накірунак - “беларусізацыя касцёла”, прадугледжваў неабходнасць абавязаць ксяндзоў весці набажэнства і адпраўленне рэлігійных абрадаў на беларускай мове
. У сувязі са спробай “беларусізацыі каталіцкага касцёла”, неабходна ўзгадаць аб праекце беларускага ксяндза А. Станкевіча па стварэнню беларускай каталіцкай епархіі ў БССР, прапанаваным беларускім уладам у 1946 г.
. Аналіз праекта А.Станкевіча, а таксама запіскі ЦК КП(б)Б А.Жданаву дае магчымасць зрабіць выснову, што ЦК КП(б)Б разглядаў варыянт “беларусізацыі касцёла”, як сродак  барацьбы з рыма-каталіцызмам і “польскасцю”
. Аднак гэта рабілася з мэтай вынішчэння польскай мовы, “пальшчызны” з жыцця беларускіх рыма-каталікоў. Беларускай мове ў гэтых планах адводзілася хаця і вельмі важная, але толькі другарадная роля. Касцёл неабходна разглядаць як моўны асяродак, як цэнтр публічнага  і адкрытага карыстання і ўжывання польскай мовы. Гэта станавілася тым больш важным, што пасля закрыцця польскамоўных школ, спынення выпуска польскамоўнай літаратуры касцёл застаўся адзіным моўным, адукацыйным, культурным  цэнтрам.  Закрыццё касцёлаў, арышты і высылкі святарства вялі да рэзкага спаду публічнага карыстання польскай мовай. Важнасць моўнага фактару, як сродка захавання “польскасці” і “каталіцкасці” пацвярджае запіска Упаўнаважанага Савета па справах рэлігійных культаў пры СМ БССР  П.Лабуса, якую ён накіраваў 28 лістапада 1959 г. сакратару ЦК КПБ па ідэалогіі Ц.Гарбунову. У ёй адзначалася, што ксёндз Адэльскага касцёла Гродзенскага раёна Барташэвіч П. у 1955 г. правеў збор подпісаў сярод мясцовага насельніцтва, якое падало заяву ў Міністэрства адукацыі аб адкрыцці ў Адэльску польскай школы. П. Лабус адзначаў, што галоўны сэнс гэтага заключаецца ў тым, каб дзеці ведалі польскую мову і маглі вывучаць катэхізіс і іншую рэлігійную літаратуру, якая надрукавана на польскай мове
. Улічваючы гэты фактар становіцца зразумелай спроба партыйнага кіраўніцтва рэспублікі увесці ў касцёльнае жыццё беларускую мову. Аднак беларуская рэчаіснасць аказалася больш жорсткай. Ксёндз А.Станкевіч у 1949 г. быў арыштаваны, сасланы ў Сібір, дзе і памер
. Што ж датычыць запіскі ЦК КП(б)Б у ЦК ВКП(б) аб увядзенні ў касцельнае жыццё беларускай мовы, то гэты праект так і застаўся на паперы. 

Аналіз дзяржаўнай палітыкі ў накірунку нейтралізацыі і аслабленні моцы  рыма-каталіцкага святарства, і “праваславізацыі” каталікоў-вернікаў паказвае, што яна была не надта эфектыўнай. Нягледзячы на разнастайныя формы і метады барацьбы супраць касцёла,  яе вынікі былі вельмі сціплымі. Так, калі на 1.07. 49 г. ва ўсіх заходніх абласцях рэспублікі налічвалася 533 000 вернікаў-каталікоў і 128 ксяндзоў, то на 1.07.54 г. у гэтых жа абласцях налічвалася 532 600 каталікоў
. Як вынікае, за пяцігоддзе (1949-1954 гг.) колькасць вернікаў-каталікоў зменшылася ўсяго на 7400 чалавек. Тады, улічваючы гэтую мізэрную разніцу неабходна прызнаць, што сумесная скардынаваная работа партыйна-дзяржаўных органаў, шматлікага агітацыйна-прапагандысцкага апарата, спецслужбаў, намаганні Рускай Праваслаўнай царквы, Савета па справах рэлігійных культаў пры СМ БССР, аказалася неэфектыўнай. Гэта сведчыла аб недастатковым уплыве  на вернікаў-католікаў “закасцянелай у русафільстве”
. Рускай Праваслаўнай Царквы ў гэтым рэгіёне, якая па выразу ксяндза А.Станкевіча была: “асядлана бальшавікамі і ў якой, папы і архірэі – гэта звычайныя агенты НКДБ”
.

Не спраўдзіліся поўнасцю надзеі кіраўніцтва СССР-БССР, што ўзаемным абменам насельніцтва паміж БССР і Польшчай большая частка польскага насельніцтва выедзе ў Польшчу. Вынікі перасяленчай акцыі засведчылі гэты факт. Так, на выезд у Польшчу з усіх заходніх абласцей зарэгістравалася 535 284 чалавекі, якія лічылі сябе палякамі
. Аднак у Польшчу пераехала ўсяго 238 782 чалавекі
.  Значыць, каля 300 тыс. чалавек, якія зарэгістраваліся на выезд, але не выехалі ўлада палічыла палякамі. 
Больш эфектыўнай аказалася палітыка абмежавання культурна-асветніцкіх патрэб палякаў. Пасля вызвалення заходніх абласцей Беларусі партыйна-савецкае кіраўніцтва  пачало аднаўляць сістэму адукацыі, каб з верасня 1944 г. пачаць навучальны год. Асновай аднаўлення  паслужыла тая сетка школ, якая існавала ў заходніх абласцях у 1939-1941 гг.
. Усяго ў заходніх абласцях было адкрыта 114 польскамоўных школ, з іх у Гродзенскай вобласці – 88 школ, Брэсцкай – 21, Пінскай – 3, Баранавіцкай – 2
. Аднак на працягу 1944-1945 навучальнага года адбыліся падзеі, якія карэнным чынам паўплывалі на стан польскага школьніцтва. Восенню 1944 г. пачаўся ўзаемны абмен насельніцтвам паміж БССР і Польшчай і значная частка  польскіх настаўнікаў, дзяцей школьнага ўзроста выехалі ў Польшчу. Так, напрыклад, з Гродзенскай вобласці ў 1944-1945 г. у Польшчу выехала каля 500 настаўнікаў. У 1945 г.  разам з бацькамі толькі з Гродна пераехала ў Польшчу 10 731 дзіця
. Масавае перасяленне палякаў дало партыйна-савецкаму кіраўніцтву Беларусі повад для скарачэння і рэарганізацыі польскамоўных школ у беларуска і рускамоўныя. Гэта аргументавалася масавым ад’ездам палякаў, рэзкім скарачэннем колькасці польскіх настаўнікаў і вучняў, адсутнасцю падручнікаў і навукова-метадычнай літаратуры і г.д. 

Звернем увагу, што беларускія і польскія даследчыкі вылучаюць гэты фактар а таксама “звароты бацькоў” аб рэарганізацыі польскамоўных школ у беларуска і рускамоўныя, як адну з галоўных прычын, якія прывялі да ліквідацыі польскага школьніцтва. Аднак, на наш погляд, гэта быў другарадны фактар. Галоўным з’явілася пастанова ЦК ВКП(б) ад 20 студзеня 1945 г. “Аб палітычнай рабоце партыйных арганізацый сярод насельніцтва заходніх абласцей БССР”, якая вызначыла стратэгічны накірунак кіраўніцтва СССР-БССР да польскага пытання ўвогуле і, ў прыватнасці, да польскага школьніцтва. Выклікае здзіўленне, што ні беларускія, ні польскія даследчыкі на звярнулі ўвагу на гэты важнейшы дакумент вышэйшага палітычнага кіраўніцтва СССР. У пастанове адзначалася, у прыватнасці, “зусім нездавальняючая работа школы ў заходніх абласцях БССР”. У сувязі з гэтым ЦК ВКП(б) абавязаў ЦК КП(б)Б палепшыць працу школ, а таксама перавыдаць падручнікі на беларускай і рускай мовах, арганізаваць вывучэнне настаўнікамі, якія не мелі савецкай адукацыі, асноў марксізму-ленінізму. Акрамя гэтага, наркамат асветы РСФСР з 1 сакавіка па 1 жніўня 1945 г. павінен быў накіраваць у школы заходніх абласцей усіх  эвакуіраваных з БССР настаўнікаў-беларусаў, якія працавалі ў школах РСФСР. Дзяржаўнае выдавецтва РСФСР павінна было да 1 жніўня 1945 г. надрукаваць на беларускай мове 1 млн. падручнікаў для школ заходніх абласцей
. 

Партыйна-савецкае кіраўніцтва БССР канкрэтызуючы і пашыраючы пастанову ЦК ВКП(б), 17 красавіка 1945 г. прыняло сумесную пастанову ЦК КП(б)Б і СНК БССР “Аб мерах дапамогі школам заходніх абласцей БССР”
. Нягледзячы на той факт, што ў 1944-1945 навучальным годзе ў заходніх абласцях існавала 114 польскіх школ, у якіх навучалася 13 568 дзяцей,
 у гэтай пастанове ні адным радком не ўзгадвалася аб польскай школе. Гэта негалосна значыла, што ў сістэме школьнай адукацыі заходніх абласцей БССР месца польскамоўнай школе не маецца. Звернем увагу, што ні ў адной з вышэйадзначаных пастаноў не патрабавалася і не абгрунтоўвалася неабходнасць закрыцця ці рэарганізацыі польскіх школ. Аб іх нават і не ўзгадвалася. Аднак, партыйна-савецкае кіраўніцтва заходніх абласцей “прачытвала” у гэтых пастановах неабходнасць іх рэарганізацыі. Так, напрыклад, Гродзенскі АК КП(б)Б вясной 1945 г. паведамляў у ЦК КП(б)Б, што ”аддзел школ абкама  КП(б)Б праверыў работу польскіх школ у Гродзенскім, Сапоцкінскім раёнах і г. Гродна. У польскіх школах у большасці выпадкаў вучацца дзеці мясцовых людзей-католікаў і іх магчыма вучыць на роднай мове”
. Аналагічная адносілася і да польскамоўных школ у Ваўкавыскім Воранаўскім”
, Шчучынскім, Поразаўскім, Свіслацкім раёнах Гродзенскай вобласці
. Таму, нягледзячы на пратэсты бацькоў, усе польскія школы ў гэтых раёнах у 1945-1946 навучальным годзе былі рэарганізаваныя ў беларуска і рускамоўныя. У наступныя гады гэта праца пайшла больш хуткімі тэмпамі. Так, у 1945-1946 навучальным годзе іх засталося ўсяго 22, а канчатковая іх ліквідацыя наступіла ў 1947-1948 г.
.

Вясной 1945 г. ЦК КП(б)Б паспрабаваў вызначыць  рэальны стан і перспектывы існавання і развіцця польскіх школ. Намеснік загадчыка аддзелам школ ЦК КП(б)Б А.Рэгель у маі 1945 г. накіравала сакратару ЦК па ідэалогіі Ц.Гарбунову запіску “Аб стане польскіх школ  у Гродзенскай вобласці”, у якой, на наш погляд, быў прадпрыняты аб’ектыўны, аналіз стану і перспектыў развіцця польскага школьніцтва не толькі ў Гродзенскай вобласці, але і ўвогуле ў рэспубліцы. У запісцы падкрэслівалася, што польскае школьніцтва ў вобласці сутыкнулася са значнымі цяжкасцямі ў сваім развіцці. Адной з істотных праблем стала адсутнасць падручнікаў на польскай мове. Так, напрыклад, у 38 польскіх школах Сапоцкінскага раёна, у якіх навучалася 3780 вучняў мелася ўсяго 172 падручнікі, у 2-й польскай школе ў Гродна на 800 вучняў мелася толькі 40 падручнікаў
. Істотнай перашкодай стала адсутнасць у Наркампросе і абласным аддзеле адукацыі штатных адзінак інспектароў і метадыстаў, не ўлічвалася спецыфіка працы польскіх школ, не былі распрацаваны праграмы і вучэбныя планы, адсутнічалі білеты для экзаменаў на польскай мове, не быў запланаваны выпуск падручнікаў і г.д. У значнай ступені на такое становішча паўплываў абмен насельніцтвам паміж БССР і Польшчай. Так, загадчыца аддзелам школ Гродзенскага АК КП(б)Б у размове з А.Рэгель адзначыла, што аб перспектывах развіцця польскага школьніцтва цяжка казаць, бо невядома, якая частка польскага насельніцтва ў выніку пераселіцца ў Польшчу
. Аднак А.Рэгель адразу ж звярнула ўвагу на памылковасць гэтага пункту гледжання, адзначыўшы, што папярэднія вынікі перасялення паказваюць, што значная частка польскага насельніцтва застанецца ў вобласці. Яна прыйшла да высновы, што ў сучасны момант немэтазгодна закрываць польскія школы па палітычных меркаваннях, але і  астаўляць іх у такім стане, у якім яны існавалі ў бягучым годзе немэтазгодна па тых жа палітычных меркаваннях
. Для арганізацыі працы польскіх школ яна прапанавала, каб Наркампрос БССР падрыхтаваў вучэбныя планы і праграмы на польскай мове, перавыдаў падручнікі, якія былі надрукаваны ў 1940 г., стварыў у Наркампросе і абласных аддзелах адукацыі інспектуру па польскіх школах, арганізаваў падрыхтоўку і перападрыхтоўку педагагічных кадраў для польскіх школ і г.д
.
Аналіз яе запіскі непазбежна выклікае пытанне – ці былі рэальныя магчымасці выканання яе прапаноў ? На наш погляд былі. Існаванне ў абласных цэнтрах настаўніцкіх інстытутаў, шырокая сетка педагагічных вучылішч дазваляла без значных матэрыяльных страт арганізаваць падрыхтоўку і перападрыхоўку неабходных настаўніцкіх кадраў. Дзяржаўнае выдавецтва РСФСР, друкуючы 1 млн. падрунікаў для школ заходніх абласцей БССР на сваёй паліграфічнай базе магло б перавыдаць намнога меншую колькасць польскіх падручнікаў і для польскіх школ. Увядзенне ў наркампросе і абласных аддзелах адукацыі штатаў польскай інспектуры таксама не патрабавала б знячных матэрыяльных страт. Прыклад Украіны і асабліва Літвы, дзе аднавілі працу шматлікія польскія школы
 паказвае, што гэта было магчыма зрабіць. Але ў выпадку Беларусі вызначальную ролю адыграла пазіцыя ЦК КП(б)Б і асабіста першага сакратара ЦК М. Гусарава. У пастанове ЦК ВКП(б) ад 20 студзеня 1945 г. ні прама, ні ўскосна не патрабавалася закрываць польскія школы. Падкрэслівалася неабходнасць “карэннага паляпшэння працы школ заходніх абласцей” БССР. Аднак ЦК, КП(б)Б заняў жорсткую пазіцыю і неабходнасць закрыцця польскіх школ тлумачыў тым, што “насаджэнне польскай культуры і падрыхтоўка кадраў на польскай мове, дзякуючы наяўнасці польскіх нацыяналістычных элементаў, магло б быць шкодным савецкай дзяржаве”
. Гэта пацвярджае, што ініцыятыва аб жорсткімі курсе адносна польскай школы зыходзіла ад партыйнага кіраўніцтва рэспублікі.    

Цікавасць выклікае пытанне, чаму кіраўніцтва Беларусі расцягнула  працэс ліквідацыі польскага школьніцтва на тры гады, а не зрабіла гэта аднамаментна. Першы сакратар ЦК КП(б)Б М.Гусараў у запісцы А.Жданаву асцярагаўся, што "адначасовае іх закрыццё магло б вызваць адмоўную рэакцыю польскага насельніцтва і выклікаць непажаданыя водгукі сярод польскай замежнай грамадскасці"
. Таму ён прапанаваў паступова пераўтварыць польскія школы ў беларускія і рускія шляхам замены некваліфікаваных палякаў-выкладчыкаў, падрыхтаванымі выкладчыкамі, рускімі і беларусамі
. Думку М.Гусарава, выказаў на нарадзе польскіх настаўнікаў, якую арганізава Гродзенскі АК КП(б)Б у лістападзе 1947 г., загадчык аддзела адукацыі Гродзенскага аблвыканкама. Ён падкрэсліў, звяртаючыся да польскіх настаўнікаў, што “перспектывы развіцця польскіх школ у далейшым не прадбачыцца. Існуючыя школы неабходна надалей умацоўваць і павесці працу з насельніцтвам, каб усе гэтыя школы паступова пераводзіць калі не на беларускую мову, то на расейскую мову”
. 

Палітыку ў галіне школьнай адукацыі неабходна разглядаць як адзін з важных элементаў у “акультурацыі” польскага насельніцтва. Польская школа з’яўлялася адным з важнейшых цэнтраў публічнага карыстання польскай мовай, асяродкам “польскасці”. Знікла школа – знік адзін з важнейшых моўных элементаў нацыянальна-культурнага жыцця палякаў. Замест задавальнення патрэб палякаў у нацыянальна-культурным развіцці партыйна-савецкае кіраўніцтва рэспублікі ўзяло курс на: “беларусізацыю апалячанага беларускага насельніцтва і на шырокае развіццё беларускай і рускай савецкай культуры ў заходніх абласцях БССР з тым, каб у бліжэйшыя гады далучыць да беларускай і савецкай культуры і апалячаных беларусаў, і польскае насельніцтва, якое засталося ў рэспубліцы"
. Апошні раз публічна аб неабходнасці прыцы з “грамадзянамі польскай нацыянальнасці” было заяўлена на VI пленуме ЦК КП(б)Б (3-6 чэрвеня 1947 г.). У рэзалюцыі “АБ партыйна-палітычнай рабоце ў заходніх абласцях” падкрэслівалася, што “пленум ЦК лічыць неправільным, што некаторыя партыйныя і савецкія арганізацыі, асабліва Гродзенскай вобласці не вядуць палітычнай працы сярод насельніцтва, якое размаўляе на польскай мове, і, у асаблівасці, сярод насельніцтва польскай нацыянальнасці”
. Пасля гэтай пастановы і да сярэдзіны 50-х гг паняцце “паляк”, “польскае насельніцтва” знікаюць з грамадска-палітычнага жыцця рэспублікі.

Адзначым, што партыйнае кіраўніцтва СССР-БССР свядома “выкрэсліла” палякаў з палітычнага лексікона ў пасляваенны час. Так, у даведніку “Коммунистическая партия Белоруссии в цифрах»
 прыводзяцца дадзеныя аб нацыянальным складзе КПБ за 1941-1978 гг. Разам з тым, у табліцы “Нацыянальны склад КПБ” прыводзяцца дадзеныя аб камуністах 15 нацыянальнасцей, якія з’яўляліся сябрамі Кампартыі Беларусі. Сярод іх узгадваюцца, напрыклад, 2 узбекі, 3 казахі, 25 грузін, 2 туркмены, 22 эстонцы, але складальнікі “невядома” па якой прычыне не ўключылі  ў гэтую табліцу палякаў. Гэта тым больш дзіўна, што палякі ў КПБ (да 1989 г.) займалі  пяты радок па колькасці пасля беларусаў, рускіх, украінцаў і яўрэяў. Мізэрным было прадстаўніцтва палякаў і ў кіруючых партыйных органах. Так, паводле даведніка “Данные о составе партийных кадров”, с 1946 по 1989 г. сярод загадчыкаў і намеснікаў аддзеламі, сектарамі, інструктараў ЦК КПБ не было ніводнага паляка. Сярод сакратароў абкамаў партыі за гэты ж перыяд таксама не мелася ніводнага паляка. Толькі ў 1981 г. сярод загадчыкаў аддзеламі АК КПБ з’явіўся адзін паляк, што склала 1,5% ад агульнай колькасці загадчыкаў аддзеламі. Крыху болей мелася інструктароў-палякаў: у 1971 г. – 1 (0,6%), 1976 г. – 3 (1,6%), 1981 г. – 4 (1,8%), 1986 г. – 5 (2,1%), 1987 г. – 4 (1,6%), 1988 г. – 4 (1,6), 1989 г. – 2 (2,9%). Сярод сактатароў райкамаў і гаркамаў партыі назіралася такая ж карціна. Так, у 1946 г. мелася 3 сакратары, што складала 0,5%. З 1946 і па 1971 гг. сярод гэтай катэгорыі партыйных работнікаў не мелася ні аднаго паляка. Толькі ў 1971 г.  на гэтыя пасады было прызначана 5 палякаў, што склала 1,1%, у 1976 г. гэта лічба павялічылася да 9 (2,0%), 1981 – 12 (2,5%), 1986 г. – 10 (2,1%), 1988 г. – 13 (2,7%). Сярод першых сакратароў ГК і РК КПБ гэты паказчык быў значна ніжэйшы, Так, у 1946 г. толькі адзін паляк займаў пасаду першага сакратара, што складала 0,5%. Потым да 1971 г. сярод гэтай катэгорыі партработнікаў не мелася ніводнага паляка. У 1971 г. 2 палякі займалі гэтыя пасады, што складала 1,3%, 1976 г. – 2 (1,3%), 1981 г. – 3 (1,9%), 1986 г. – 3 (1,3%), 1987 г. – 3 (1,3%), 1988 г. – 4 (2,5% ), 198  г. – 4 (2,5%)
. Прыкладна такія ж лічбы прыпадаюць і на іншых работнікаў партыйных органаў раённага і гарадского ўзроўню.
Мэтанакіраваныя дзеянні ўладаў непазбежна прывялі да змяньшэння колькасці польскага насельніцтва і карыстанні ім польскай мовай. Так, напрыклад, у Васілішкаўскім раёне колькасць палякаў зменшылася з 65, 68% у 1945 г. да 49, 2% у 1959 г., у Скідзельскім раёне адпаведна з 21, 7% да  13%, Ваўкавыскім з 56, 7% ад 34, 9%”
. Яшчэ больш унушальнымі выглядаюць лічбы, характарызуючыя спад колькасці палякаў, якія прызнавалі польскую мову, як сваю родную мову. Паколькі дадзеных за 1945-1959 гг. не маецца, то прывядзем дадзеныя за 1959-1970 гг., паколькі палітыка “распалячвання” была разлічана на доўгатэрміновую перспектыву і прынесла свае вынікі толькі праз некалькі дзесяткаў гадоў.  Так, калі ў Брэсцкай вобласці ў 1959 г. роднай мовай лічылі польскую мову 34, 74%  палякаў, то ў 1970 г. усяго 9,4%. У сувязі з гэтым, магчыма прызнаць слушнай выснову беларускага гісторыка В.Мазеца, што: “паколькі беларуская, а часткова і расійская мовы ў сістэме этнічнай самасвядомасці паступова замянялі бальшыні палякаў нацыянальную мову, то з цягам часу адбываўся працэс іх моўнай, а потым і этнічнай асіміляцыі”
. 
Дэмакратычныя перамены (так званая “хрушчоўская адліга. – А.В.), якія адбываліся ў СССР у другой палове 50-х гг. кардынальна змянілі сітуацыю. У сувязі з гэтым магчыма казаць  аб другім этапе ў адносінах да палякаў у БССР. “Адмахнуцца” ці працягваць “незаўважаць” беларускіх палякаў стала немагчымым. Аднак пакінуць безкантрольна працэс працы з беларускай палоніяй улада, таталітарная па сваёй сутнасці, таксама не магла. Таму гэта праца ў яе савецкім варыянце трапіла пад жорсткі ўсеахопны кантроль і праводзілася выключна праз створаныя ўладамі структуры – Беларускае таварыства культурнай сувязі з замежжам (БТКСЗ), а потым Беларускае аддзяленне таварыства савецка-польскага сяброўства (БАТСПС).
Беларускае таварыства культурнай сувязі з заграніцай, якое было створана паводле пастановы СМ БССР 18 лютага 1952 г., адной з галоўных задач якога з’яўлялася пашырэнне культурных сувязей Беларускай ССР з краінамі “народнай дэмакратыі”
. У сувязі з пашырэннем у другой палове 50-х гг. міжнародных кантактаў з краінамі “народнай дэмакратыі”, у тым ліку і з ПНР, неабходнасцю далучэння да культурнага ўзаемадзеяння шырокіх колаў грамадскасці, творчых саюзаў, таварыстваў 17 снежня 1958 г. БТКСЗ было пераўтворана ў Беларускае таварыства сяброўства і культурнай сувязі з заграніцай (БТСКСЗ)
. У адзначаны перыяд БТСКСЗ з’яўлялася каардынатарам міжнароднага культурнага супрацоўніцтва рэспублікі, галоўнай структурай, якая забяспечвала культурныя сувязі рэспублікі з Польскай Народнай Рэспублікай (ПНР). Асноўнымі формамі гэтых сувязей з’яўляліся ўстанаўленне і сувязь з культурнымі ўстановамі, таварыствамі Польшчы, прыем і накіраванне ў ПНР рознага кшталту дэлегацый, правядзенне ў Польшчы, у тым ліку і ў прыгранічных ваяводствах “дней”, “дэкад”, “месячнікаў” культуры, мерапрыемстваў, якія прысвечаны знамянальным і юбілейным датам БССР і ПНР, накіраванне ў Польшчу фотавыставак, рознага накірунку інфармацыйных матэрыялаў, артыкулаў для пячаці ў агульнапольскіх і ваяводскіх газетах і г.д.

Разам з тым адзначым, што БТСКСЗ не з’яўлялася цалкам самастойнай структурай. Ва ўмовах панавання аднапартыйнай сістэмы, жорсткага ідэалагічнага дыктату, таварыства знаходзілася ў поўнай падпарадкаванасці і залежнасці ад вышэйшых рэспубліканскіх партыйных структур. Так, усе, без выключэння, планы культурнага абмену, накіраванне ў Польшчу беларускіх прадстаўнікоў, ці прыем ў БССР польскіх дэлегацый, планы і праграммы правядзення “дзён”, “дэкад”, “месячнікаў” культуры і г.д. узгадняліся з Бюро і Сакратарыятам ЦК КПБ, ці яго адпаведнымі аддзеламі. У асобных выпадках патрабаваўся нават дазвол ЦК КПСС
 .
Палітычная “адліга” сярэдзіны 50-х г. і ўсталяванне больш адкрытых адносін з “краінамі народнай дэмакратыі”, у тым ліку і з ПНР, спрыялі пашырэнню і паглыбленню сувязей Беларусі з Польшчай. Аднак з самага пачатку гэтыя сувязі былі вельмі асцярожнымі. Першым афіцыйным доўгатэрміновым побытам палякаў у Беларусі з’явілася паездка дэлегацыі таварыства польска-савецкага сяброўства, якя адбылася з 14 верасня па 6 кастрычніка 1954 г. Мэтай знаходжання дэлегацыі ў Беларусі з’яўлялася: “[…] азнаямленне беларускай грамадскасці з дасягненнямі народна-дэмакратычнай Польшчы, вывучэнне культуры і далейшай прапаганды дасягненняў нацыянальнай па форме і сацыялістычнай па зместу культуры у БССР у мэтах пераадолення маючыхся сярод часткі польскай інтэлігенцыі нацыяналістычных поглядаў, адмаўленне існавання беларускай культуры і самой беларускай нацыі, вызначэнне  канкрэтных культурных сувязей паміж ПНР і БССР”
. Дэлегацыя пабывала ў Мінску, Гомелі, Магілёве, Гродна, Брэсце, Бабруйску, Слуцку, Наваградку, наведала ў гэтых гарадах прадпрыемствы, установы, вышэйшыя навучальныя ўстановы, сустракалася з прадстаўнікамі і кіраўнікамі партыйна-савецкіх, грамадскіх, культурных устаноў і арганізацый і г.д. Па выніках візіта кіраўнік польскай дэлегацыі, член ЦК ПАРП Г.Яблонскі, знаходзячыся ўжо ў ПНР заявіў, што ўбачыў у Беларусі: “[…] многа Расіі і мала Беларусі”
. Разам з тым, Г.Яблонскі выказаў прапановы, аб правядзенні ў Польшчы дзён беларускай культуры, пашырэнні работы па выданню ў Польшчы твораў беларускіх, а ў Беларусі польскіх аўтараў, арганізацыі абмену дакументальна-хранікальнымі кіначасопісамі, павялічэннем высылкі ў Польшчу матэрыялаў аб БССР (артыкулаў, фотаздымкаў і г.д.), арганізацыі ў ПНР выставак твораў мастацтва і народнай творчасці
. Адзначым, што жорсткая запраграмаванасць візіта палякаў прывяла да таго, што ўдзельнічая ў шматлікіх сустрэчах на прадпрыемствах, вучэбных установах (усяго адбылося 150 сустрэч), кіраўнікі польскай дэлегацыі ні разу не ініцыявалі пытанне аб сустрэчы з беларускімі палякамі, якія пражывалі ў заходніх абласцях БССР і абмеркаванні з імі надзённых пытанняў – стану культурна-адукацыйнага жыцця, развіцці паланаванай працы, забяспячэнні іх кнігамі і г.д. 

“Прарыў” ва ўзаемаадносінах палякаў з бліжэйшым усходнім саседам – Беларуссю адбыўся ў верасні 1955 г., у час правядзення ў рэспубліцы месячніка савецка-польскага сяброўства. Дастаткова адзначыць, што, чаго ніколі раней не было, прэса Беларусі вельмі шырока асвятляла правядзенне месячніка. Так, толькі “Советская Белоруссия” з 1 верасня па 31 кастрычніка  напячатала 47 артыкулаў (падлічана аўтарам па матэрыялах “Советская Белоруссия) за 1 верасня – 31 кастрычніка 1955 г.) аб савецка-польскіх адносінах. Мэтай правядзення месячніка з’яўлялася: “[…] папулярызацыя міралюбівай савецкай палітыкі, растлумачванні ролі і зместу савецка-польскай салідарнасці, для сацыялістычнага будаўніцтва ў Польшчы і незалежнасці краіны, шырокага азнаямлення з дасягненнямі савецкага народа на шляху да камунізма”
. Негледзячы на прапагандысцкі характар і мэтавую накіраванасць  месячніка, шматлікія артыкулы, інтэрв’ю з польскімі грамадскімі, палітычнымі дзеячамі, прадстаўнікамі культуры, выступленні творчых калектываў знаёмілі беларускую грамадскасць з важнейшымі падзеямі грамадска-палітычнага, сацыяльна-эканамічнага, культурнага жыцця Польшчы і польскага народа. Бузумоўна, правераная цэнзурай, ідэалагічна “вытрыманая” інфармацыя поўнасцю не адлюстроўвала польскую рэчаіснасць, але тым не менш запаўняла “інфармацыйны” вакуўм, які існаваў у беларускім грамадстве аб Польшчы і польскім народзе. Бузумоўна, правераная цэнзурай, ідэалагічна “вытрыманая” інфармацыя поўнасцю не адлюстроўвала польскую рэчаіснасць, але тым не менш запаўняла “інфармацыйны” вакуўм, які існаваў у беларускім грамадстве аб Польшчы і польскім народзе. Так, напрыклад, міністр адукацыі ПНР В. Ярасінскі ў інтерв’ю адзначыў, што ў Польшчы “[…] 5530 беларускіх дзяцей наведваюць пачатковыя школы і вывучаюць родную мову і літаратуру, як абавязковую дысцыпліну. У Польшчы адчынена 62 сямігадовыя беларускія школы, у якіх вучыцца больш за 4500 вучняў, дзе сярэднія школы на 600 месцаў, два педвучылішчы на 250 местаў”
. Гэта інфармацыя на фоне Беларусі, дзе не існавала ні адной польскай школы, гучала абсалютным дысанансам. Здзіўленне выклікае нават сам факт гэтай публікацыі. 
Звернем ўвагу на ідэалагему аб “савецка-польскім” сяброўстве, якая панавала на працягу ўсяго месячніка. Яна надавала другараднасць і не дазваляла ставіць наўпрост пытанне аб “польска-беларускім” сяброўстве і прамых польска-беларускіх і беларуска-польскіх узаемаадносінах. Тым, не менш, у параўнанні з ранейшым, правядзенне месячніка стала моцным штуршком для паглыблення і пашырэння польска-беларускага супрацоўніцтва ў галіне культуры. “Дні”, “месячнікі” працягваліся і ў наступныя гады. Так, напрыклад, у час правядзення дзен польскай культуры ў БССР, якія праходзілі з 6 па 13 кастрычніка 1976 г., шырокамаштабныя мерапрыемствы адбыліся ў Брэсцкай і Гродзенскай абласцях. Напрыклад, у гэты час у Грозенскай вобласці   находзілася дэлегацыя  дзеячаў польскай культуры, а таксама ансамбль песні і танца “Подляске кукулкі” з Беластоцкага ваяводства. У пачатку дзён у Гродзенскім Дварцы культуры адбыўся вечар савецка-польскага сяброўства, на якім польскую дэлегацыю віталі прадстаўнікі партыйна-савецкага кіраўніцтва горада, творчай інтэлігенцыі, працоўных калектываў. У Брэсці ў час правядзення дзён Люблінскі тэатр імя Ю. Остэрвы паказаў спектаклі “Здані вяртаюцца” Я. Рузскага, “Мараль пані Дульскай Г. Запольскай, “Начная аповесць  К. Хаінскага, якія цепла былі сустрэты беларускімі гледачамі і тэатральнымі крытыкамі
. Значнае месца ў культурным жыцці занімала польская літаратура. Так, толькі ў мінскім магазіне “Дружба” у 1970 г. было прададзена 17 тыс.кніг польскіх аўтараў, а ў 1971 г. – больш за 22 тыс. Да 1985 г. на беларускай мове выйшлі 84 кнігі пісьменнікаў Польшчы агульным тыражом 2 млн. экзэмпляраў, у тым ліку творы А. Міцкевіча, Э.Ажэшкі, У. Бранеўскага, Л. Кручкоўскага, Ю.Тувіма і іншых
.  

БТСКСЗ ажыццяўляючы агульнае кіраўніцтва сувязей з замежжам не магло сканцэнтравацца выключна на беларуска-польскіх і польска-беларускіх сувязях. Гэтая задача была ўскладзена на БАТСПС. Адзначым, што гэта структура была створана дзякуючы намаганням польскай дыпламатыі, якая асэнсоўвала неабходнасць развіцця паланійнай працы ў БССР нават ва ўмовах савецкай рэчаіснасці. Аднак, да гэтай праблемы польскі бок падыходзіў вельмі асцярожна. Польскае кіраўніцтва  разумела, што патрабаваць ад кіраўніцтва Савецкага Саюзу адносін да палякаў як да нацыянальнай меншасці бесперспектыўна і безсэнсоўна. Яскрава гэта прагучала ў інфармацыі пасла ПНР у СССР Т. Гедэ, якая была накіравана ў маі 1957 г. у МЗС ПНР. Пасол падкрэсліваў неабходнасць таго, каб палякі, якія пражывалі ў СССР (зразумела і ў БССР. – А.В.): “мелі польскія школы з адпаведнымі праграмамі і польскімі падручнікамі, права да арганізацыі культурнага жыцця і каб яны разглядаліся  як меншасць украінская, беларуская, літоўская ў Польшчы і мелі магчымасці стварэння культурна-грамадскіх арганізацый кшталту тых, што маюцца ў Польшчы. Справа заключаецца ў тым, каб у час міжпартыйных размоваў (пры  адпаведных сустрэчах) і пры дасягненні паразумення дзейнасць павінна развівацца па лініі супрацоўніцтва з культурна-грамадскімі таварыствамі палякаў у Літве, Украіне, магчыма ў Беларусі, а таксама па лініі дапамогі (у рамках абмена і сумеснага супрацоўніцтва) польскімі школамі, забяспячэння падручнікамі і настаўнікамі, культурным абменам з суседнімі рэспублікамі”
. 

 Адзначым, што павярхоўнае знаёмства беларускіх даследчыкаў з сучаснай польскай гістарыяграфіяй і архіўнымі матэрыяламі прывяло да памылковага сцвярджэння, што БАТСПС было створана паводле пастановы бюро ЦК КПБ
. Адсюль фармальна вынікае, што ініцыятарам яго стварэння стала партыйнае кіраўніцтва БССР. У гэтым сцверджанні існуюць дзе недакладнасці. Па-першае, у сістэме ўлады, якая існавала ў адзначаны перыяд, бюро ЦК КПБ не магло самастойна прыняць такое рашэння. Яно толькі фармальна зацвердзіла рашэнне, адобранае ЦК КПСС. Па-другое, ініцыятыва аб стварэнні таварыства зыходзіла не з савецкага, а з польскага боку.  Так, у справаздачы  пасла ПНР у СССР  Т. Гедэ падкрэслівалася, што ў 1957 г. наступіла ажыўленне польска-савецкіх кантактаў, вынікам якіх сталі візіты польскіх урадавых дэлегацый у СССР, сустрэчы і перамовы на вышэйшым узроўні, а таксама падпісанне шэрагу важнейшых  міждзяржаўных  двухбаковых пагадненняў. Найважнейшым вынікам двухразовага візіта ў СССР дэлегацыі Таварыства польска-савецкага сяброўства (ТПСС), як адзначаў Т. Гедэ : “быў прапанаваны праект стварэння культурна-грамадскіх польска-савецкіх таварыстваў у пагранічных рэспубліках”
. Адсюль вынікае, што Варшава і Масква прынцыпова вырашылі гэтае пытанне, і Мінску толькі засталося яго фармальна зацвердзіць. Звернем ўвагу на наступны прынцыповы момант. У Беларусі было створана не “таварыства беларуска-польскага сяброўства”, а “беларускае аддзяленне (выдзелена мной. – А.В.) таварыства савецка-польскага сяброўства”. Фактычна гэта быў “філіял” саюзнага таварыства, поўнасцю падпарадкаваны і залежны ад яго. Так, БАТСПС дзайнічала ў адпаведнасці са Статутам Таварыства савецка-польскага сяброўства і было зарэгістравана як адна з яго арганізацый
. Звернем увагу, што БССР, маючай права ажыццяўлення самастойнай знешнепалітычнай дзейнасці, сваё МЗС краіны-заснавальніцы ААН, члена ЮНЕСКА, шэрагу іншых міжнародных арганізацый, саюзнае кіраўніцтва не дазволіла стварыць самастойнае таварыства, замяніўшы яго “аддзяленнем” з правамі саюзнага філіяла. 
Адзначым, што БАТСПС у рэспубліцы ствараліся па “разнарадцы”. Так, напрыклад, паводле пастановы ЦК КПБ на працягу красавіка- чэрвеня 1960 г. былі створаны 13 аддзяленняў беларуска-польскага сяброўства на прадпрыемствах, у вышэйшых навучальных установах, калгасах, і г.д.
. Пры тым, галоўным накірункам дзейнасці створаных аддзяленняў з’яўлялася пашырэнне не беларуска-польскага, а савецка-польскага супрацоўніцтва (выдзелена мной. – А.В.). Характэрна, што ні ў адным з планаў новастворанных аддзяленнях не адзначалася неабходнасць работы сярод беларускіх палякаў. Акрамя гэтага БАТСПС ствараліся па прынцыпу калектыўнага “членства”, што выклікала пытанні нават у кіраўніцтва галоўнага аддзялення. Так, член прэзідыўма рэспубліканскага аддзялення М.Арэхва адзначаў, што “у нас есць калектыўныя члены Таварыства, аднак паняцце “калектыўны член” – вельмі туманае выражэнне. Лепш было б стварыць індывідуальнае членства, як гэта ёсць у Польшчы. Але калі гэтага немагчыма зрабіць, то неабходна актывізіраваць работу калектыўных членаў”
. Адзначым, што хуткае стварэнне аддзяленняў таварыства, ды прытым з калектыўным членствам, на наш погляд, было абумоўлена неабходнасцю трымаць пад кантролем беларуска-польскія сувязі і не выходзіць на індывідуальны ўзровень. У той жа час у палякаў,  як аб гэтым узгадваў М. Арэхва, удзел у працы таварыстваў быў выключна індывідуальным. 
У другой палове 50-х г. важнае месца, якое патэнцыяльна магло б адыграць істотную ролю ў арганізацыі паланійнай працы ў БССР, пачало займаць прыгранічнае супрацоўніцтва паміж Гродзенскай і Брэсцкай абласцямі БССР і Беластоцкім і Люблінскім ваяводствамі ПНР. Упершыню аб неабходнасці развіцця прыгранічнага супрацоўніцтва ў галіне культуры было заяўлена 29 лістапада 1957 года, калі ў Варшаве быў абмеркаваны і прыняты “Пратакол аб выніках работы савецка-польскай змешанай Камісіі па выпрацоўцы плана рэалізацыі дагавора аб культурным супрацоўніцтве паміж СССР і ПНР на 1958 г.
. У прэамбуле пратакола адзначалася, што быў выпрацаваны і падпісаны план супрацоўніцтва, які ахоплівае шырокае кола пытанняў культуры і мастацтва, вышэйшай адукацыі, народнай адукацыі, друку, радыёвяшчання і тэлебачання, грамадскіх арганізацый і творчых саюзаў, а таксама культурных сувязей паміж прыгранічнымі абласцямі СССР і ваяводствамі ПНР (выдзелена мной – А.В)
. Падпісанне “Пратакола…” мела важнае значэнне бо прыгранічнае супрацоўніцтва ў культурнай галіне ўпершыню ў двухбаковых савецка-польскіх узаемаадносінах стала на трывалую нарматыўна-прававую базу, якая мела міждзяржаўны ўзровень. У “Пратаколе…” асабліва падкрэслівалася, што адпаведныя дзяржаўныя органы абедзьвух краін будуць аказваць садзейнічанне і дапамогу творчым саюзам, грамадскім арганізацыям ў развіцці гэтага супрацоўніцтва. Важным з’яўлялася і дзяржаўнае фінансаванне культурных мерапрыемстваў
.  Рашэнні, якія былі прынятыя на высокім дзяржаўным узроўні – паміж дэлегацыямі СССР і ПНР знайшлі канкрэтнае  ўвасабленне на міжрэспубліканскім узроўні. Так, 28 красавіка 1958 г. у Варшаве быў падпісаны “Пратакол нарады паміж Беларускім таварыствам культурных сувязей з заграніцай (БелТКСЗ) і Галоўным праўленнем Таварыства савецка-польскага сяброўства (ТСПС) па пытанні зацвярджэння плана прыгранічнага супрацоўніцтва паміж Беларускай Савецкай Сацыялістычнай рэспублікай і Польскай Народнай Рэспублікай, які адбыўся 22 -28 красавіка 1958 г. у  Варшаве”
. Вынікам перамоваў, якія праходзілі ў прыязнай абстаноўцы, стаў падпісаны “план прыгранічнага культурнага супрацоўніцтва паміж Гродзенскай і Брэсцкай абласцямі БНР і Беластоцкім і Люблінскім ваяводствамі ПНР”. Падпісанне “Плана культурнага прыгранічнага супрацоўніцтва” – важны крок  у двухбаковых беларуска-польскіх узаемаадносінах. Ён выходзіў за рамкі рэгіянальнага супрацоўніцтва, узнімаўся да міждзяржаўных беларуска-польскіх узаемаадносін; асноўваўся на трывалай нарматыўна-прававой базе.

Роўна праз год, 1-3 красавіка 1959 г. у Варшаве і Беластоку адбылася сустрэча дэлегацый БТКСЗ і Таварыства польска-савецкага сяброўства, якая была спецыяльна прысвечана абмеркаванню вынікаў прыгранічнага супрацоўніцтва паміж Гродзенскай і Брэсцкай абласцямі і Беластоцкім і Люблінскім ваяводствамі
. Польскі і беларускі бакі адзначылі, што “прыгранічны абмен, адбываўся ў 1958 г. паводле плана і быў цалкам выкананы. Абмен садзейнічаў узаемнаму азнаямленню з жыццем і змяненнямі абедзьвух краін, дапамог ва ўстанаўленні непасрэдных кантактаў паміж прамысловымі прадпрыемствамі, установамі, моладдзю, навуковымі і культурнымі ўстановамі. Абмен унес значнае ажыўленне ў культурнае жыцце прыгранічных абласцей і ваяводств, садзейнічаў абмену вопытам у розных галінах дзейнасці”
.  У час абмеркавання перспектыў далейшага развіцця прыгранічнага супрацоўніцтва ў галіне культуры польскі і беларускі бакі прызналі неабходным “спрыяць пашырэнню непасрэдных пісьмовых сувязей паміж рознымі ўстановамі, кааператыўнымі арганізацыямі, вышэйшымі навучальнымі ўстановамі і навуковымі ўстановамі. Дэлегацыі прызналі мэтазгодным праводзіць перыядычны абмен артыкуламі для публікацыі іх у абласных і ваяводскіх газетах, а таксама радыёперадачамі мясцовага радыё”
. На гэтым пасяджанні былі разгледжаны і абраны планы прыгранічнага абмену паміж Гродзенскай і Брэсцкай абласцямі і Беластоцкім і Люблінскім ваяводствамі. Адзначым, што культурны абмен іспытваў жорсткую ідэалагічную накіраванасць і быў падпарадкаваны галоўнай мэце – прапагадзе ідэй сацыялізма. Так, у планах культурнага супрацоўніцтва на 1959 г. важнае месца адводзілася правядзенню “сустрэч сяброўства” на граніцы, якія неабходна было “прымяркоўваць да святкавання знамянальных дат, як, напрыклад, гадавіна дня падпісання даговора аб сяброўстве і узаемнай дапамозе паміж Польшчай і СССР, 1 мая, 7 лістапада і г.д.”
.
Адзначым, што візіты, сустрэчы, абмен вопытам, дэкады, дні і г.д. магчыма разглядаць як своеасаблівую экспансію “сацыялістычных каштоўнасцей” з Беларусі і праз Беларусь у Польшчу. У запісцы ЦК КПБ, накіраванай у чэрвені 1959 г. у ЦК КПСС адзначалася, што “асноўным зместам прыгранічных сувязей з’яўляецца абмен вопытам сацыялістычнага будаўніцтва ў розных галінах народнай гаспадаркі, знаёмства з работай партыйнага, дзяржаўнага і гаспадарчага апарата і грамадскіх арганізацый. У складзе дэлегацый, якімі ў 1958 г. абмянялісь па лініі прыгранічных сувязей Беларуская ССР і ПНР, былі партыйныя і прафсаюзныя работнікі, прадстаўнікі польскай моладзі, дзеячы навукі і культуры, работнікі прамысловасці і сельскай гаспадаркі. [...] наведванне польскімі дэлегацыямі пагранічных абласцей БССР і знаходжанне дэлегацый Брэсцкай і Гродзенскай абласцей у ваяводствах ПНР аказваюць станоўчы ўплыў на палітычную абстаноўку ў гэтых раёнах Польшчы”
.
Напачатку 60-х прыгранічныя вобласці СССР і ваяводствы Польшчы пачалі непасрэдна выпрацоўваць і заключаць планы прыгранічнага супрацоўніцтва. Так, напрыклад, 22-23 сакавіка 1960 г. дэлегацыі БТСКСЗ і ТПСС у Брэсце абмеркавалі і падпісалі план супрацоўніцтва паміж Брэсцкай вобласцю і Люблінскім ваяводствам на 1960 г. Дэлегацыі прызналі, што план прыгранічнага супрацоўніцтва ў 1959 г. “поўнасцю выкананы”. Было прызнана мэтазгодным “далейшае развіцце прыгранічных культурных сувязей паміж вобласцю і ваяводствам і абмен дэлегацыямі, у склад якіх бы уваходзілі прадстаўнікі розных грамадскіх колаў: рабочыя, сяляне, служачыя, моладзь, работнікі медыцыны, адукацыі і культуры, прадстаўнікі прэсы, спартсмены і іншыя”
.
Сустрэчы дэлегацый творчых калектываў, прадстаўнікоў творчай інтэлігенцыі адбываліся на ўсім працягу даследуемага перыяду. Так, напрыклад, 10 верасня 1966 г. у Брэсце адбыўся вечар, які быў прысвечаны польскай культуры. На гэты вечар з Люблінскага ваяводства “аўтобусам дружбы” прыбыла польская дэлегацыя ў складзе 33 чалавек. На вечары выступіў рэдактар  Люблінскай газеты “ Кур’ер Любельскі” Леслаў Гнот, які расказаў аб творчых планах рэдакцыі ў асвятленні пытанняў прыгранічнага беларуска-польскага культурнага супрацоўніцтва. Адзін са старэйшых паэтаў Любліншчыны  Аляксанд Алексы пазнаеміў прысутных навечары са сваімі вершамі. На вечары адбылася віктарына “Што ты ведаеш аб ПНР”. У заключэнні адбыўся вялікі канцэрт беларускіх і польскіх артыстаўАдзначым, што прэса Люблінскага ваяводства рэгулярна друкавала матэрыялы аб такога кшталту падзеях прыгранічнага супрацоўніцтва. Так, ваяводская газета “Штандар Люду” у 1965 г. надрукавала 30 матэрыялаў, якая асвятлялі рознабаковыя беларуска-польскія кантакты на рэгіянальным узроўні. Такога кшталту “вечары” былі досыць частымі і шматлюднымі. Так, у 1965 г. з Брэсцкай вобласці ў Люблінскае ваяводства выязджала 16 дэлегацый, якія налічвалі 157 чалавек, а ў Брэсцкую вобласць з Люблінскага ваяводства прыязджала 16 дэлегацый, якія налічвалі 162 чалавек
. 
Пастаянныя творчыя сувязі на аснове заключаных пагадненняў аб культурным супрацоўніцтве развіваліся паміж Брэсцкім і Люблінскім, Гродзенскім і Беластоцкім тэатрамі. Абмен тэатральнымі калектывамі ажыццяўляўся на ўсем працягу даследуемага перыяду. Так, напрыклад, летам 1965 г. у Брэсце адбыліся гастролі Люблінскага  драматычнага тэатру імя Ю. Остэрвы. Калектыў паказаў тры спектаклі: І. Ірэдынскага “Сыходжанне ў ад”, У. Інге “Аўтобус у Мантану”, А. Дзюма “ Дама з камеліямі”. Акрамя спектаклей у Брэсце былі паказаны спектаклі ў Кобрыне, Камянцы, Бярозе. Усяго было дадзена 11 спектаклей
.
Адзначым, што ў сярэдзіне 60-х г узнікла і пачало пашырацца супрацоўніцтва асобных раенаў і паветаў. Так, напрыклад, 9 мая 1965 г. дэлегацыя Камянецкага раёна Брэсцкай вобласці у колькасці 700 чалавек выязджала ў Бяла-Падляску на мітынг, які быў прысвечаны 20-ці годдзю разгрома  фашысцкай Германіі. Аналагічны мітынг адбыўся ва Владаве, куды выязджалі 500 чалавек з Брэсцкага раёна
. На гэтых сустрэчах прысутнічалі былыя салдаты Чырвонай Арміі і Войска Польскага, якія дзяліліся ўспамінамі аб баявых подзвігах, як у гады вайны разам змагаліся з нямецкімі агрэсарамі.  
Адзначым, што супрацоўніцтва ў сферы культуры і мастацтва паміж прыгранічнымі абласцямі БССР  і ваяводствамі ПНР, якія склаліся ў канцы 50-х гг., ужо ў 60-я гг. значна пашырыліся, а з другой паловы 70-х і да канца 80-х гг. гг. атрымалі значнае развіццё. Пастаянныя творчыя сувязі на аснове доўгатэрміновых дагавароў аб супрацоўніцтве развіваліся  паміж Брэсцкім і Гродзнескім абласнымі і Беластоцкім і Люблінскім ваяводсткімі драматычнымі тэатрамі. У прыгранічных абласцях БССР паспешна праходзілі гастролі вядомых польскіх калектываў “Сувальшчызна”, “Шленск”. Усе гэта садзейнічала папулярызацыі  польскай культуры ў БССР. 

Разам з тым, прыгранічнае супрацоўніцтва трапіла, а інакш і не магло быць, пад жорсткі кантроль партыйных органаў, якія з’яўляючыся палітычнымі структурамі замянілі дзяржаўныя органы. Менавіта партыйныя органы вызначалі змест, формы і яго асноўныя накірункі, што непазбежна вяло да іх фармалізацыі, жорсткага адбору членаў дэлегацый, ідэалагічнай накіраванасці. Яно мела ў пачатку свайго станаўлення своеасаблівы “экстэнсіўны” характар, які зводзіўся да абмену вопытам “сацыялістычнага будаўніцтва”, паездкамі творчых, спартыўных калектываў і г.д. Для яго характэрны лакальны характар, які не ў поўным аб’еме адпавядаў інтарэсам Беларусі і Польшчы, беларускага і польскага народаў. Разам з тым, калі ўзяць пад увагу, што ў папярэднее дзесяцігоддзе (1945-1955 гг.) такое супрацоўніцтва ўвогуле адсутнічала, граніца была абсалютна “непразрыстай”, то нават яго “экстэнсіўны” характар у 1956-1989 гг. быў значным крокам наперад у агульным кантэксце беларуска-польскіх і польска-беларускіх узаемаадносін. Ён на самай справе вёў да пашырэння і паглыблення кантактаў паміж людзьмі, азнаямленню з культурным, эканамічным, навуковым жыццем ободзьвух народаў, пераадоленню меўшыхся стэрэатыпаў, наладжванню “мастоў сяброўства” паміж краінамі і народамі.

Разам з тым, неабходна адзначыць, што нягледзячы на даволі інтэнсіўныя двухбаковыя польска-беларускія культурныя, навуковыя, эканамічныя узаемадачыненні яны не датычылі асобна беларускіх палякаў, а былі разлічаны на ўсё беларускае грамадства. Аналіз планаў, пратаколаў сустрэч рознага кшталту ўрадавых, партыйных дэлегацый паказвае, што ні на якім узроўні і ніколі не абмярковаўлася праблема працы выключна з беларускімі палякамі, развіцця сярод іх культурна-асветнай, адукацыйнай працы, стварэння польскамоўных класаў, не кажучы ўжо пра школы, рознага кшталту таварыстваў, арганізацый, суполак і г.д. Гэта тэма была табуіраванай у беларуска-польскіх узаемаадносінах. А інакш і не магло быць. Нацыянальная палітыка, якая праводзілася ў СССР-БССР нават і не прадугледжвала правядзення паланійнай працы сярод польскага насельніцтва, якое пражывала ў БССР.

